
KIEV, 13 TETOR - Presidenti
ukrainas Volodymyr Zelensky e
akuzoi Rusinë se nuk po i
përmbahet armëpushimit të
shpallur nga presidenti i ShBA-
së, Donald Trump, për sulmet
ajrore ndaj infrastrukturës
energjetike, ndërsa zyrtarë në
mbarë Evropën kërkuan sqarime
për armëpushimin dhe
marrëveshjen e udhëheqësit
amerikan me Moskën për t’i
lejuar eksportet ruse të naftës.
Trumpi ka këmbëngulur se
armëpushimi - të cilin e shpalli
në mënyrë të njëanshme më 11
tetor - është në fuqi pavarësisht
se asnjëra palë nuk e ka
konfirmuar këtë.
Zelensky, i cili citohet të ketë
thënë se armëpushimi ishte
“lajm për mua”, shkroi në rrjetet
sociale se gjatë dy ditëve të fundit
Ukraina është përmbajtur nga
sulmet ndaj rafinerive ruse të
naftës, siç kishte kërkuar Trumpi.
Por, shtoi ai, Rusia nuk ka
vepruar në të njëjtën mënyrë.
“Gjatë kësaj kohe rusët kanë
sulmuar objektet tona
energjetike dhe infrastrukturën
tonë kritike, duke dërguar sinjale
krejtësisht të qarta se nuk kanë
ndër mend të përmbahet nga
sulmet ndaj Ukrainës”, shkroi
Zelenskyy më 13 tetor.
Në të kaluarën udhëheqësi
amerikan ka deklaruar se palët
kishin rënë dakord t’i ndalnin
sulmet ndaj objekteve
energjetike, së fundmi më 14
shtator, por presidenti rus,
Vladimir Putin, i ka vazhduar
sulmet, duke shuar çdo shpresë
për një armëpushim të
qëndrueshëm.
Më vonë, më 12 tetor, Zelensky
tha se Ukraina është e gatshme
t'i ndalë sulmet ndaj rafinerive
ruse nëse Moska pranon t’i ndalë
sulmet ndaj sistemeve
energjetike ukrainase.
Ndërkohë, i pyetur nëse të dyja
palët ishin pajtuar për
armëpushimin, Trumpi u tha
gazetarëve: “U pajtuan. E dini
pse? Sepse unë thashë: ‘Ju
pajtoheni’ - prandaj. U pajtuan
sepse unë thashë se ishin
pajtuar, dhe kjo çështje duhet të
zgjidhet”.
I pyetur nga Radio Evropa e Lirë
për raportimet mbi shkeljet ruse
të marrëveshjes, Trumpi tha se
“nuk ishte i sigurt për këtë”, duke

shtuar se presidenti ukrainas,
Volodymyr Zelensky, dhe
homologu i tij rus, Vladimir
Putin, “duhet të takohen dhe t’i
japin fund asaj lufte të
pakuptimtë”.
Trumpi njoftoi në rrjetet sociale
më 11 tetor se të dyja palët ishin
pajtuar për një armëpushim
energjetik që do të hynte në fuqi
menjëherë.
Moska ende nuk e ka konfirmuar
njoftimin, ndërsa Zelensky, sipas
raportimeve, i tha mediumit
“Axios” se propozimi ishte “lajm
për mua”.
Vetëm disa orë pas njoftimit të
Trumpit, dronë rusë goditën një
termocentral në Kiev dhe
objekte energjetike në qytetin e
Harkivit, duke shtuar paqartësitë
rreth situatës. “Nëse Rusia
dëshiron që ne t’i ndalim sulmet
tona me rreze të gjatë veprimi
ndaj rafinerive të saj të naftës
dhe eksporteve të naftës, atëherë
Rusia duhet t’i ndalë sulmet ndaj
sistemit tonë energjetik dhe
infrastrukturës kritike, si dhe ta
ndalë vrasjen e njerëzve tanë”,
tha Zelensky në një fjalim
përmes videolidhjes në Forumin
e Sigurisë së Varshavës më 12
tetor.
Trumpi mbrojti gjithashtu një
marrëveshje për lejimin e
eksporteve të naftës dizel nga
Rusia, të cilën e njoftoi fillimisht
pas një bisede me Putinin më 9
tetor. Ai argumentoi se Evropa
kishte vazhduar të blinte energji
ruse pavarësisht luftës. Edhe pse

disa vende evropiane vazhdojnë
të blejnë energji nga Rusia,
importet e gazit natyror dhe të
naftës bruto kanë rënë
ndjeshëm, teksa kontinenti po
përpiqet të shkëputet nga
furnizimet ruse.
Trumpi ka thënë se, sipas
marrëveshjes, Shtetet e
Bashkuara do të importojnë
menjëherë 300 000 tonë naftë
dizel nga Rusia, ndërsa pritet të
pasojnë edhe miliona tonë të
tjerë.
Në kuadër të kësaj mase, Zyra
për Kontrollin e Pasurive të
Huaja (OFAC) e Departamentit
Amerikan të Thesarit lëshoi
Licencën e Përgjithshme 135, e
cila autorizon transaksionet që
përfshijnë naftën dizel ruse,
përfshirë importet në Shtetet e
Bashkuara, deri më 7 prill 2027.
Administrata amerikane e ka
paraqitur marrëveshjen si një
përgjigje ndaj çmimeve të larta të
karburanteve, në prag të
zgjedhjeve të mesmandatit, më 3
nëntor.
Megjithatë, vendimi ka nxitur
kritika të shumta nga
demokratët, madje edhe nga disa
zyrtarë republikanë, të cilët
paralajmëruan se ai do ta
inkurajonte Putinin ta vazhdonte
luftën kundër Ukrainës.
Trumpi i hodhi poshtë kritikat e
republikanëve ndaj
marrëveshjes, duke thënë se ata
“nuk mund ta kenë seriozisht”.
Më 11 tetor një grup dypartiak
prej shtatë senatorësh i kërkoi

administratës ta anulonte
vendimin, duke paralajmëruar
se të ardhurat e Rusisë nga
energjia ndihmojnë në
financimin e luftës së Moskës
kundër Ukrainës.
Shtetet e Bashkuara “nuk duhet
t’i ofrojnë Putinit një mbështetje
financiare shpëtimtare,
ndërkohë që Rusia vazhdon të
vrasë civilë ukrainas”, thuhej në
deklaratë.
Deklarata u nënshkrua nga
senatorët republikanë Susan
Collins, Thom Tillis, John Curtis
dhe Lisa Murkowski, si dhe nga
demokratët Jeanne Shaheen,
Richard Blumenthal dhe Ron
Wyden.
Më 12 tetor senatori republikan
Jerry Moran nga Kansasi
paralajmëroi se lejimi i
importeve të naftës dizel ruse
rrezikonte “të na e shkatërronte
ndikimin, ta dëmtonte
besueshmërinë tonë tek aleatët
dhe t’i inkurajonte
kundërshtarët tanë”.
Ndërkaq, republikani Tom
Emmer e mbrojti presidentin,
duke e cilësuar marrëveshjen
“një tjetër shembull të
presidentit tonë që mendon
jashtë kornizave” dhe si një hap
tjetër drejt zgjidhjes së luftës.
Analistët e energjisë që folën për
Radion Evropa e Lirë vunë në
dyshim nëse furnizimet shtesë
mund të ndikojnë ndjeshëm në
çmime para zgjedhjeve.
Mark Temnycky, bashkëpunëtor
i jashtëm në Qendrën për

Euroazinë të Këshillit Atlantik, i
tha Radios Evropa e Lirë se 300
000 tonët e naftës dizel do të
përbënin afërsisht gjysmën e
konsumit ditor të Shteteve të
Bashkuara, bazuar në të dhënat
e Administratës Amerikane për
Informimin mbi Energjinë.
Temnycky vuri në dyshim nëse
Rusia do të mund t’i dorëzonte
sasitë e premtuara, duke
përmendur kufizimet në
prodhim dhe eksporte pas
sulmeve ukrainase ndaj
rafinerive ruse. Ai paralajmëroi
se lehtësimi i sanksioneve pa
siguruar lëshime nga Moska
mund ta dobësonte presionin
ndërkombëtar ndaj Rusisë dhe
t’i siguronte Moskës të ardhura
shtesë, si dhe një fitore politike
për Putinin.
Ariel Cohen, drejtor menaxhues
për energjinë, rritjen
ekonomike dhe sigurinë në
Qendrën Ndërkombëtare për
Tatime dhe Investime, tha se
Trumpi duhet ta shfrytëzojë
ndikimin e Shteteve të
Bashkuara për të siguruar një
armëpushim, në vend që ta
trajtojë një marrëveshje
energjetike si zëvendësim të
përparimit drejt paqes. Cohen
shtoi se çdo armëpushim
energjetik duhet të jetë i
ndërsjellë dhe t’i përfshijë
objektet e prodhimit të
energjisë elektrike dhe rrjetet
energjetike të Ukrainës, si dhe
portet energjetike, tubacionet
dhe rafineritë e Rusisë. “Duhet
të përfshihet e gjithë
infrastruktura energjetike,
përfshirë të gjitha objektet e
prodhimit të energjisë elektrike
dhe rrjetin energjetik në
Ukrainë, në këmbim të porteve
energjetike, tubacioneve
energjetike dhe rafinerive të
naftës në Rusi”, tha ai.
William Taylor, ish-ambasador
amerikan në Ukrainë, i cili
shërbeu gjatë presidencës së
George W. Bushit dhe
administratës së parë të
Trumpit, i tha Radios Evropa e
Lirë se armëpushimi nuk mund
të hyjë në fuqi pa pëlqimin e të
dyja palëve. Taylor tha se
Zelensky kishte shprehur
gatishmërinë e tij për t’u
përfshirë, por se ai nuk kishte
parë asnjë dëshmi se Putini ishte
pajtuar t’i ndalte sulmet. /REL

ZELENSKY AKUZON RUSINË PËR SHKELJEN 
E ARMËPUSHIMIT TË TRUMPIT 

VARSHAVË, 13 TETOR - Policia
polake ka arrestuar një 46-vjeçar,
i dyshuar për nxitje të vrasjes së
zyrtarëve të lartë shtetërorë, mes
tyre kryeministrit Donald Tusk
dhe kryetarit të parlamentit,
Wlodzimierz Czarzasty. 
Lajmi u dha të hënën nga
zëdhënësi i qeverisë polake,
Adam Szłapka, i cili në

platformën X njoftoi se i dyshuari
u arrestua në qytetin Oborniki, në
pjesën perëndimore të Polonisë.
Ky është arrestimi i dytë brenda
tri ditësh në vend në lidhje me
dyshimet për kërcënime dhe
plane për ushtrim dhune ndaj
politikanëve të lartë.
Të dielën policia arrestoi një tjetër
burrë, rreth të 60-ave, në rajonin e

Silezisë së Poshtme, në Poloninë
jugore. Ai dyshohet se po
planifikonte një sulm ndaj
kryeministrit Tusk dhe ministrit
të Mbrojtjes, Władysław
Kosiniak-Kamysz.
Autoritetet polake nuk kanë
dhënë ende hollësi të tjera mbi
motivet e të dyshuarve apo mbi
ecurinë e hetimeve.

Dyshohet për kërcënim me vrasje ndaj Donald Tuskut, arrestohet personi i dytë brenda tri ditësh në Poloni

BRUKSEL, 13 TETOR - Bashkimi
Evropian synon që vendet që do
të anëtarësohen në të ardhmen të
mbeten nën mbikëqyrje të shtuar
për sundimin e ligjit deri në 15
vjet pas anëtarësimit. Ky është
thelbi i strategjisë së Komisionit
Evropian për zgjerimin, e cila u
paraqit më 6 tetor. Qëllimi është
që blloku të mos ketë më një tjetër
Viktor Orban apo, siç u shpreh më
herët komisionarja për Zgjerim e
BE-së, Marta Kos, të mos pranojë
“kuaj troje” që do të
aktivizoheshin pas anëtarësimit
në BE.
Ish-kryeministri hungarez,
Orban, i cili qëndroi në pushtet
për 16 vjet, e përdori shpesh të
drejtën e vetos për të bllokuar ose
vështirësuar vendimmarrjen e
BE-së në politikën e jashtme - nga
sanksionet kundër Rusisë deri te
ndihma financiare për Ukrainën.
Por, problemet nisën brenda vetë
Hungarisë me sundimin e ligjit.
Pasi mori pushtetin më 2010,
miratoi një kushtetutë të re, vuri
nën kontroll Gjykatën
Kushtetuese dhe largoi qindra
gjyqtarë përmes pensionimit të
detyrueshëm.
Ai mori kontrollin edhe mbi
shumicën e medieve dhe
ndryshoi sistemin zgjedhor -
veprime që çuan në nisjen e
procedurës kundër Hungarisë
sipas nenit 7 të Traktatit të BE-së
dhe në ngrirjen e miliarda eurove
nga fondet evropiane.
Rregullat e reja që propozon
Komisioni Evropian synojnë të
mundësojnë që një shtet anëtar
që shënon regres në sundimin e
ligjit, të ndëshkohet më shpejt
dhe më lehtë sesa ishte e mundur
në rastin e Hungarisë.
Megjithatë, pyetja kryesore është
nëse kjo mund të funksionojë.
“Parandalimi i regresit në
sundimin e ligjit në shtetet
anëtare është jashtëzakonisht i
vështirë, siç e kemi parë jo vetëm
në Hungari, por edhe në Poloni”,
thotë për Radion Evropa e Lirë,
Stephen Blockmans,
zëvendësdrejtor i Qendrës
Ndërkombëtare për Mbrojtje dhe
Siguri.
Në Poloni, qeveria e mëparshme
e Partisë Ligj dhe Drejtësi mori
kontrollin mbi Gjykatën
Kushtetuese dhe organin
përgjegjës për emërimin e
gjyqtarëve, si dhe vendosi masa
disiplinore ndaj gjyqtarëve. Për
këtë arsye, Komisioni Evropian
aktivizoi për herë të parë
procedurën sipas nenit 7 në vitin
2017, ndërsa Gjykata e Drejtësisë
e BE-së e gjobiti Varshavën me një
milion euro në ditë në vitin 2021.
Në Sllovaki, qeveria e Robert
Ficos, që nga viti 2023, shfuqizoi
Prokurorinë Speciale për
Korrupsion, zbuti dënimet për
krimet ekonomike dhe vuri
transmetuesin publik nën
kontroll politik, duke nxitur
paralajmërime nga Brukseli dhe
Parlamenti Evropian.

Çfarë është neni 7?

Neni 7 i Traktatit të Bashkimit
Evropian, i njohur jozyrtarisht si
“opsioni bërthamor”, mundëson
pezullimin e disa të drejtave të një

shteti anëtar që shkel rëndë dhe
vazhdimisht parimet e
demokracisë, sundimit të ligjit
dhe të drejtave të njeriut,
përfshirë të drejtën e votës në
Këshillin e BE-së.
Procedura zhvillohet në dy faza.
Fillimisht, Këshilli i BE-së, me
shumicë prej katër të pestave,
konstaton se ekziston rrezik i
qartë për shkelje dhe jep
rekomandime. Megjithatë, për
vendosjen e sanksioneve, Këshilli
Evropian duhet të konstatojë
njëzëri, pa përfshirë votën e
shtetit në fjalë, se ka ndodhur një
shkelje e rëndë dhe e
vazhdueshme.
Pikërisht kjo kërkesë për
unanimitet e ka bërë
mekanizmin pothuajse të
pazbatueshëm.
Procedura u iniciua kundër
Polonisë në vitin 2017 dhe kundër
Hungarisë në vitin 2018, por nuk
arriti asnjëherë në fazën e dytë,
pasi ishte e qartë se dy vendet do
ta mbronin njëra-tjetrën përmes
vetos.
Si rezultat, nuk u vendos asnjë
sanksion sipas kësaj procedure.
Prandaj, Brukseli iu drejtua
mekanizmave të tjerë, kryesisht
ngrirjes së fondeve evropiane,
dhe procedura kundër Polonisë u
mbyll vetëm në vitin 2024, pas
ndryshimit të pushtetit në
Varshavë.

Si synohet të 
anashkalohet neni 7?

Risia në propozimin e Komisionit
qëndron te mënyra e votimit, dhe
pikërisht këtu është dallimi mes
vendeve anëtare aktuale dhe atyre
të ardhshme.
Në vend të unanimitetit, të drejtat
e një vendi të ri anëtar që shënon
regres, përfshirë të drejtën e votës,
mund të pezullohen me shumicë
të kualifikuar.
Blockmans kujton se kërkesa për
unanimitet, e paraparë në nenin
7, i ka mbrojtur për vite me radhë
vendet që kanë shkelur rregullat.
Sllovakia, “në bashkërendim me
Hungarinë e Orbanit”, ka penguar
në të kaluarën marrjen e
vendimeve të tilla. “Ky sistem i ri
synon ta zhbllokojë këtë pengesë
procedurale përmes vendosjes së
votimit me shumicë të
kualifikuar”, thotë Blockmans.
Gjatë 15 vjetëve të parë pas
anëtarësimit, klauzola mbrojtëse
do ta lehtësonte marrjen e masave
ndaj një shteti që shënon regres,
kryesisht përmes kushtëzimit
financiar, përkatësisht pezullimit
të fondeve nga buxheti i
Bashkimit Evropian.
“Kjo është risia që propozon
Komisioni”, thotë Blockmans.
Në praktikë, fondet evropiane, të
cilat për ekonomitë e Ballkanit
përbëjnë një burim kyç
investimesh, do të
shndërroheshin në instrumentin
kryesor për ruajtjen e pavarësisë
së gjykatave dhe medieve edhe
pas anëtarësimit në BE.
E njëjta logjikë parashihet të
zbatohet edhe para anëtarësimit.
Në dokumentin e punës që
shoqëron strategjinë, Komisioni
Evropian thekson se instrumenti i
ri do t’i kushtëzonte pagesat për

vendet kandidate me
përmbushjen e detyrimeve të
përcaktuara në planet e tyre të
reformave.
Kjo do t’i mundësonte BE-së të
reagonte më shpejt nëse një vend
“shënon regres në reformat
demokratike”.
Klauzola mbrojtëse nuk do të
aktivizohej nëse vendi i ri anëtar
nuk shënon regres në fushën e
sundimit të ligjit dhe demokracisë
gjatë kësaj periudhe.
Komisionarja Kos theksoi në disa
raste se mekanizmat mbrojtës
nuk do të kenë ndikim te vendet
që respektojnë rregullat dhe vlerat
e Bashkimit Evropian.

Mekanizëm me afat të
kufizuar

Blockmans nuk beson se kjo është
zgjidhja përfundimtare, pasi edhe
ky sistem bart rreziqe. Sipas tij, pas
përfundimit të periudhës
provuese prej 15 vjetësh, “ende
ekziston mundësia që të ketë
regres”.
Përvoja me Hungarinë dhe
Poloninë tregon se kjo periudhë
kohore nuk është përcaktuar
rastësisht.
Të dyja vendet u anëtarësuan në
BE në vitin 2004.
Orban fitoi shumicën prej dy të
tretash në Parlament gjashtë vjet
më vonë, ndërsa Partia Ligj dhe
Drejtësi mori pushtetin në Poloni
pas 11 vjetësh anëtarësim.
Të dyja krizat do të kishin nisur
brenda periudhës provuese.
Megjithatë, sistemi i Orbanit
vazhdoi të funksiononte edhe
shumë kohë pas përfundimit të
saj, ndërsa BE-ja, edhe dy dekada
pas anëtarësimit të Hungarisë,
nuk arriti të gjente një përgjigje
efektive.
Shembulli i Sllovakisë tregon anën
tjetër të këtij kufizimi kohor.
Edhe Sllovakia është anëtare e BE-
së që nga viti 2004, prandaj masat
e ndërmarra nga Fico, pothuajse
dy dekada pas anëtarësimit, do të
mbeteshin jashtë fushëveprimit të
klauzolës 15-vjeçare.
Mbikëqyrja afatgjatë nuk është risi
në vetvete.
Bullgaria dhe Rumania, pas
anëtarësimit në vitin 2007, iu
nënshtruan një Mekanizmi të
posaçëm të Bashkëpunimit dhe
Verifikimit në fushën e drejtësisë
dhe luftës kundër korrupsionit, i
cili përfundoi në vitin 2023.
Kjo mbikëqyrje zgjati 16 vjet, por
nuk parashihte sanksione.
Klauzola e re do të dallonte

pikërisht për faktin se
mbikëqyrjen do ta lidhte me
financimin dhe, në rastin më
ekstrem, me të drejtën e votës.

Status i ndryshëm për
anëtarët aktualë dhe ata

të ardhshëm

Ekziston edhe një problem tjetër,
që krijon dallime mes vendeve
anëtare.
Klauzola mbrojtëse do të zbatohej
vetëm për anëtarët e rinj, ndërsa
vendet që tashmë janë pjesë e BE-
së do të vazhdonin të mbroheshin
nga kërkesa për unanimitet, e
paraparë në nenin 7.
Corina Stratulat, analiste në
Qendrën për Politika Evropiane
(EPC) në Bruksel, paralajmëron se
masat mbrojtëse ndihmojnë në
menaxhimin e rreziqeve të
zgjerimit, por nuk e bëjnë
domosdoshmërisht Bashkimin
Evropian të gatshëm për zgjerim.
“Masat mbrojtëse procedurale
nuk e zgjidhin mospërputhjen më
të gjerë. Detyrimet për të cilat
bëhet fjalë, janë të përbashkëta
për të gjitha vendet anëtare.
Megjithatë, mundësia për të
siguruar zbatimin e tyre do të
ndryshonte, varësisht nga koha
kur një vend është anëtarësuar.
Në rast të një shkeljeje serioze nga
një anëtar i ri, do të mund të
zbatohej një mekanizëm i krijuar
për të kapërcyer pengesat politike.
Ndërkohë, anëtarët ekzistues do
të vazhdonin t’u nënshtroheshin
instrumenteve të zakonshme të
BE-së”, thotë Stratulat. “Ky dallim
ka rëndësi për vetë legjitimitetin e
procesit të zgjerimit”, vlerëson ajo.

Ballkani Perëndimor si
testi i parë

Vendi i parë ku do të zbatohen
rregullat e reja pothuajse me siguri
do të jetë nga Ballkani
Perëndimor. Për rajonin, ku
raportet e Komisionit Evropian
konstatojnë vit pas viti përparim
të pamjaftueshëm në sundimin e
ligjit dhe presione ndaj gjyqësorit
dhe medieve, klauzola 15-vjeçare
është njëkohësisht mekanizëm
sigurie dhe pasqyrë e gjendjes.
Në fakt, mbikëqyrja tashmë ka
filluar.
Raporti vjetor i Komisionit
Evropian për sundimin e ligjit, i
cili më parë përfshinte vetëm
vendet anëtare të BE-së, tani
mbulon edhe katër vende të
Ballkanit Perëndimor: Shqipërinë,

Malin e Zi, Maqedoninë e Veriut
dhe Serbinë.
Klauzola 15-vjeçare do ta lidhte
këtë mbikëqyrje me pasoja
konkrete.
Mali i Zi ka përparuar më së
shumti në procesin e integrimit
dhe synon të bëhet anëtari i 28-të
i BE-së në vitin 2028.
Komisionarja Kos paralajmëroi se
traktati i anëtarësimit të Malit të Zi
do të jetë i pari që do t’i përfshijë
mekanizmat e rinj mbrojtës.
Nëse ky synim realizohet, Mali i Zi
do t’i nënshtrohej mbikëqyrjes së
shtuar në fushën e sundimit të
ligjit deri në vitin 2043.
Një precedent i tillë ekziston, por
në një formë shumë më të butë.
Kroacia u anëtarësua në BE në
vitin 2013 me një klauzolë të
posaçme mbrojtëse për drejtësinë
dhe punët e brendshme, si dhe
me mbikëqyrje nga Komisioni
Evropian. Megjithatë, kjo
klauzolë mund të aktivizohej
vetëm gjatë tre vjetëve të parë pas
anëtarësimit.

Klauzolat mbrojtëse si
mjet për t’i bindur 

votuesit në BE

Traktatet e anëtarësimit duhet të
ratifikohen nga parlamentet e të
gjitha vendeve anëtare, ndërsa në
Francë, me gjasë, edhe përmes
referendumit.
Publiku më i rëndësishëm të cilit
i drejtohet strategjia e re e
Komisionit Evropian nuk janë
vendet kandidate, por votuesit në
shtetet që tashmë janë anëtare të
BE-së.
Sipas Eurobarometrit më të
fundit, të pranverës së vitit 2026,
zgjerimin e mbështesin 53 për
qind e qytetarëve të BE-së.
Megjithatë, në Francë, 54 për
qind janë kundër zgjerimit,
ndërsa vetëm 35 për qind e
mbështesin atë.
Në një sondazh tjetër për
zgjerimin, të realizuar në vitin
2025, pjesa më e madhe e të
anketuarve, 44 për qind, u
përgjigjën se për suksesin e
zgjerimit është e nevojshme të
sigurohet që vendet e reja anëtare
ta respektojnë sundimin e ligjit
dhe ta luftojnë korrupsionin.
Blockmans i sheh klauzolat
mbrojtëse si një mënyrë për t’ua
lehtësuar vendeve anëtare të BE-
së pranimin e zgjerimit. Siç thotë
ai, me anëtarët e rinj, vendet
ekzistuese ndajnë “paratë dhe
pushtetin”.
Klauzolat synojnë t’i zbusin
shqetësimet që mund të
shndërrohen në vota kundër, kur
traktatet e anëtarësimit të kalojnë
për ratifikim në parlamente ose
në referendume. “Është e
dobishme kur propozohen
klauzola mbrojtëse që i bëjnë më
të rrepta detyrimet e vendeve që
anëtarësohen, si dhe mënyrën se
si do të sigurohet zbatimi i tyre”,
thotë Blockmans. “Kjo ndihmon
për t’i bindur votuesit se anëtarët
e rinj nuk do ta pengojnë
funksionimin e Bashkimit
Evropian, siç e kemi parë të
ndodhë me Hungarinë e
Orbanit”, përfundon ai.

NË BE, POR NËN MBIKËQYRJE: RREGULLAT 
E REJA PËR ANËTARËT E ARDHSHËM

PRISHTINË, 13 TETOR -
“Manipulimi i shërbimeve
sekrete ruse nisi pothuajse
menjëherë pas shpalljes së
pavarësisë së Kosovës. Ai
drejtohej kundër evropianëve, të
cilët asokohe ishin thellësisht të
përçarë për njohjen e kësaj
pavarësie. Ky manipulim shfaqet
si pararendës i luftës hibride që
Rusia e Putinit zhvillon sot
kundër Evropës. Synimi i tij ishte
që evropianët të mbeteshin të
përçarë për një kohë të gjatë
rreth njohjes së Kosovës, përmes
hartimit të një raporti që do ta
mbante vulën ‘Këshill i Evropës’
dhe do t’i dënonte moralisht
përgjegjësit më të lartë të shtetit
të ri”, thotë Métais, ndërsa
“formalisht, manipulimi nisi me
paraqitjen e një mocioni nga një
parlamentar rus në Asamblenë
Parlamentare të Këshillit të
Evropës, në prill të vitit 2008,
vetëm dy muaj pas shpalljes së
pavarësisë së Kosovës”. Kjo
Asamble për shërbimet sekrete
ruse ishte “bazë e
jashtëzakonshme për lëshimin e
disa prej operacioneve të tyre të
dezinformimit”.
“Dick Marty ishte ai që, sipas një

tradite shprehjeje që zakonisht i
atribuohet Leninit, e quajmë
‘idiot i dobishëm’. Është e
rëndësishme të kuptohet çfarë
nënkupton kjo në rastin
konkret”. Por, çfarë është ky lloj i
“idiotit”?
MÉTAIS: “Së pari duhet
saktësuar se një “idiot i
dobishëm” nuk është “agjent”.
Një agjent i shërbimeve sekrete
ruse në kohën e Putinit, ashtu si
një agjent i shërbimeve sekrete
serbe në kohën e Millosheviqit,
nuk është njeri i lirë. Ai është “i
shtrënguar”. Për arsye të
ndryshme, e ka humbur lirinë e
veprimit. Mund të ketë dhënë
betimin se do t’u bindet
urdhrave (siç ndodh me një
agjent profesionist). Por kjo
nuk është e domosdoshme.
Thjesht, ai ka mundur të jetë i
shtrënguar, për arsye se këto
shërbime do të posedonin
mjete të ndryshme presioni
ndaj tij, për ta detyruar të
veprojë në rrethana të
caktuara. Ato mund të kenë
mjete ta shtinë “të këndojë”
(për shembull, duke zbuluar
çështje komprometuese që
lidhen me të)”. 

JA PSE DICK MARTY ISHTE I
PËRSHTATSHËM PËR

RUSËT: ISHTE NJË “IDIOT I
DOBISHËM” DHE KISHTE

ZILI NDAJ PONTES

MÉTAIS: “Ndryshe nga “agjenti”,
një “idiot i dobishëm” është njeri
i lirë. Shpreh ndjenja të mira dhe
është i lidhur me vlerat
universale të qytetërimit. Beson
se vepron sipas vullnetit të vet.
Në të vërtetë, ai është i
manipuluar. Ka dobësi
psikologjike, përgjithësisht të
lidhura me egon dhe nevojën
për t’iu njohur meritat. Pikërisht
këto dobësi i shfrytëzojnë ata që
e manipulojnë. Mua më duket se
Dick Marty i përshtatet
plotësisht këtij përkufizimi. Ai
ishte i përkushtuar ndaj
respektimit të të drejtave të
njeriut. Luftonte organizatat
mafioze. Në parim, gjithçka
duhej ta vinte në kundërshtim
me regjimin e Putinit. Por, për
arsye të pashpjegueshme, ai
mendonte se mund të
bashkëpunonte me agjentët
rusë të ndikimit për t’i arritur
qëllimet e veta. Ishte i bindur për

fajësinë e kosovarëve në
trafikimin e organeve. I besonte
asaj që thoshin burime të
shumta pseudogazetareske, të
ushqyera me informacione nga
shërbimet sekrete serbe dhe
ruse”.

Dobësitë psikologjike 
të Martyt

MÉTAIS: “Sa iu përket dobësive
psikologjike që shfrytëzonin ata
që e manipulonin, mund vetëm të
hamendësohet. Nga dëshmi të
ndryshme të vëzhguesve që e
njihnin mirë, del në pah nevoja e
tij për njohje dhe famë. Po ashtu,
edhe zilia. Thuhet se e kishte zili
Carla Del Ponten. Ashtu si ajo,
vinte nga Tiçinoja. Ashtu si ajo,
kishte bërë karrierë si prokuror.
Karriera e Carla Del Pontes ishte e
shkëlqyer. Ajo kishte drejtuar
Prokurorinë Federale të Zvicrës.
Kishte luajtur rol qendror në
hetimin për Mabetexin
(kompania e Behgjet Pacollit, me
seli në Lugano të Tiçinos), që
kishte rinovuar Kremlinin. Ajo
kishte zbuluar se komisione të
fshehta ishin derdhur në llogari në
Bankën e Gotthardit, të lidhura
me karta krediti në emër të
vajzave të Boris Jelcinit. Më pas, në
gusht 1999, Carla Del Ponte ishte
emëruar në krye të Prokurorisë së
Tribunalit Penal Ndërkombëtar
për ish-Jugosllavinë. Ajo kishte

goditur Millosheviqin, Mlladiqin
dhe Karaxhiqin. Qëndroi në krye
të Prokurorisë së këtij tribunali
deri në fund të vitit 2007. Në vitin
2008, kur Dick Marty u caktua nga
Komisioni për Çështje Juridike i
Asamblesë Parlamentare të
Këshillit të Evropës të kryente një
hetim mbi bazën e mocionit të
Kosachevit, ai, sipas kësaj
hipoteze, donte të tregonte se
Carla Del Ponte nuk vlente asgjë.
Ajo nuk kishte qenë në gjendje të
provonte fajësinë e drejtuesve të
lartë të Ushtrisë Çlirimtare të
Kosovës. Ai, përkundrazi, do të
mund ta bënte këtë. Ishte njeriu i
përkryer për t’u instrumentalizuar
nga shërbimet sekrete ruse”.

(HOLLËSITË NË NJË TEKST
TË MËVONSHËM NË

GAZETË)

(Serge Métais (1952) është
ekonomist, studiues i historisë dhe
publicist francez, ish-pedagog
universitar, i njohur për studimet
mbi sistemet komuniste të Evropës
Lindore, historinë e shqiptarëve
dhe zhvillimet gjeopolitike në
hapësirën postsovjetike. Në vitin
2006 shtëpia botuese prestigjioze
franceze “Fayard” botoi veprën e tij
madhore, “Histoire des Albanais.
Des Illyriens à l’indépendance du
Kosovo (Historia e shqiptarëve.
Nga ilirët deri te pavarësia e
Kosovës)”

RRËNJËT E MANIPULIMIT RUS QË 
SOLLËN GJYKATËN SPECIALE, SIPAS
STUDIUESIT FRANCEZ SERGE MÉTAIS

Në një intervistë të gjatë ekskluzive për “Epokën e re”, që do të botohet e
tërësishme më vonë, studiuesi i njohur francez Serge MÉTAIS shpërfaq
rrënjët e manipulimit të shërbimeve sekrete ruse me librin e Carla del
Pontes dhe karakterin ziliqar të Dick Martyt ndaj Pontes, rrjedhimisht
manipulimin e tërë Evropës kundër Kosovës së saposhpallur shtet
atëherë (2008) 

KOSOVA E KA GATI HAPIN E RADHËS 
NËSE NUK ZBATOHET LIGJI PËR SPECIALEN

Mal QORRAJ

PRISHTINË, 13 TETOR - Miratimi i
Ligjit për ndryshimin dhe
plotësimin e Ligjit për Dhomat e
Specializuara më 6 tetor në
Kuvendin e Kosovës ka nxitur
reagime të mëdha
ndërkombëtare.
Zyrtarë të lartë të BE-së dhe
ambasadorë të shumë vendeve
mike të Kosovës kanë shprehur
shqetësimet e tyre me këtë
veprim të Kuvendit. Ata kanë
bërë me dije se ky ligj është i
papranueshëm për ta.
Derisa ndërkombëtarët po e
kritikojnë një ligj të tillë, në vend
po pretendohet se ky ligj mund
të merret në shqyrtim dhe mund
të rrëzohet nga Gjykata
Kushtetuese e Gjykatës Speciale
në Hagë.
Nëse një gjë e tillë ndodh, Kosova
e ka gati hapin e radhës në raport
me Specialen.
Zyrtarë të opozitës dhe njohës të
marrëdhënieve ndërkombëtare
kanë bërë me dije se Kosova ka të
drejtë ta rishikojë marrëveshjen
ndërkombëtare me BE-në e cila
është miratuar në vitin 2014 nga
Kuvendi i Kosovës, marrëveshje
kjo që ia ka hapur rrugën
themelimit të Gjykatës Speciale.

Çfarë pritet të ndodhë?

Pas miratimi të ligjit janë shtuar
zërat se Dhoma Kushtetuese e
Gjykatës Speciale mund të marrë
në shqyrtim këtë ligj. Megjithatë,
PDK-ja ka treguar se hapin e
radhës e ka gati.
Kryetari i PDK-së, Bedri Hamza,
e ka paralajmëruar Gjykatën
Speciale. “Sa iu përket çështjeve
që kanë të bëjnë me Gjykatën
Kushtetuese brenda Dhomave të
Specializuara, nuk ka mandat
për t’i trajtuar ligjet që
aprovohen brenda Kuvendit të
Kosovës. I ka aktet e brendshme
që kanë të bëjnë me atë gjykatë”,
ka thënë ai, duke dhënë hollësi.
“Përndryshe, nëse dikush do që
t’i marrë kompetencat e këtij
Kuvendit, atëherë ky Kuvend e ka
të drejtën e plotë për t’i trajtuar
edhe marrëveshjet
ndërkombëtare. Nëse dikush
mendon të vendosë
supermacion mbi vullnetin e
deputetëve të Kuvendit, Kuvendi
i Republikës së Kosovës e ka të
drejtën e plotë, sepse ai organ që
aprovon një marrëveshje, një ligj,
një kushtetutë, i njëjti e plotëson,
e ndryshon e shfuqizon. Ne nuk
po dëshirojmë të shkojmë deri
atje”, ka thënë Hamza.
Edhe deputeti i PDK-së,
Përparim Gruda, ka bërë me dije
se moszbatimi i ndryshimeve në
Ligjin për Dhomat e
Specializuara mund t’ia hapë
Kosovës rrugën për ta shqyrtuar

shkëputjen e marrëveshjes me
Bashkimin Evropian për
Gjykatën Speciale.
Në emisionin “Debat Plus”,
Gruda ka treguar se si mund të
bëhet një gjë e tillë. “Hapi tjetër,
nëse ky ligj nuk gjen zbatim, që
unë jam i bindur që nuk ndodh,
po kontestohen disa nene të tij,
se krejt nenet s’mund të
kontestohen, mbikëqyrja
s’mund të kontestohet. Ne e
ndërtojmë një rrugë për dialog,
dhe e hapim rrugën për ta
shkëputur marrëveshjen dhe me
mbyll Gjykatën Speciale. Pse?
Sepse mosrespektimi i këtij ligji
dhe atyre raporteve që do t’i
prodhojnë institutet më të mira
në Evropë, ia hap rrugën Kosovës
për ta zhbërë marrëveshjen”, ka
thënë ai.
Sipas tij, Kosova e ka të drejtën e
plotë që ta bëjë një gjë të tillë.
“Shtetet mund ta zhbëjnë
marrëveshjen edhe në mënyrë
arbitrare. Ne mund t’i themi BE-
së nesër po duam ta evitojmë një
ligj, që shkëput marrëveshjen,
dhe duhen 80 vota, nuk na
duhen dy të tretat e dyfishta”,
është shprehur Gruda.
Paralajmërimeve të partisë më të
madhe opozitare u ka dhënë të
drejtë edhe ish-kryetari i
Gjykatës Kushtetuese, Enver
Hasani. Ai ka bërë me dije se
nëse Dhomat Kushtetuese të
Gjykatës Speciale e anulojnë
ligjin për këtë gjykatë, shteti i
Kosovës ka të drejtë ta anulojë
ligjin e vitit 2014 për ratifikimin e
marrëveshjes ndërkombëtare.
Sipas Hasanit, për një vendim të
tillë nuk kërkohen dy të tretat e
votave të deputetëve të
komunitetit serb. “Nëse Dhomat
Kushtetuese të Gjykatës Speciale
e anulojnë Ligjin për Gjykatën
Speciale, shteti i Kosovës ka të
drejtë ta anulojë ligjin e vitit 2014
për ratifikimin e marrëveshjes
ndërkombëtare dhe nuk
kërkohen 2/3 e votave të
komunitetit serb”, ka deklaruar
Hasani.

Çitaku i reagon Kosit:
Kosova nuk po shkel

asnjë nga detyrimet që
ka marrë përsipër në

raport me BE-në

Komisionarja evropiane për
Zgjerim, Marta Kos, tha se
ndryshimet në Ligjin për Dhomat
e Specializuara të Kosovës bien
ndesh me detyrimet themelore të
vendit ndaj BE-së dhe janë të
papranueshme. Duke folur para
takimit të ministrave të Jashtëm
të BE-së në Luksemburg, më 12
tetor, Kosi kritikoi ndryshimin e
rregullave ligjore ndërkohë që
proceset gjyqësore janë ende në
zhvillim. “Dua të jem e qartë,

ndryshimet në Ligjin për Dhomat
e Specializuara në Kosovë bien
ndesh me detyrimet themelore të
Kosovës ndaj BE-së. Kjo është e
papranueshme”, tha Kosi. Sipas
saj, ndryshimi i rregullave gjatë
zhvillimit të një procesi gjyqësor
bie ndesh me standardet
ndërkombëtare të sundimit të
ligjit. “Mesazhi im është shumë i
thjeshtë: zgjerimi evropian po
ecën përpara. Nëse vendet
kandidate bëjnë hapa prapa, ato
nuk janë në rrugën e duhur dhe
nuk do të mund të bëhen anëtare
të BE-së”, tha ajo.
Nënkryetarja e Kuvendit të
Kosovës, Vlora Çitaku, ka reaguar
ndaj deklaratës së komisionares
evropiane për Zgjerim, Marta
Kos. Çitaku ka thënë se Kos duhet
të shqetësohet për drejtësinë e
procesit në Dhomat e
Specializuara në Hagë, jo për
ligjet që i miratojnë deputetët e
Kuvendit të Kosovës si
përfaqësues të popullit. “Askush
nuk dëshiron t’i shmanget
drejtësisë. Përkundrazi, duam që
procesi të kthehet në binarë të
drejtë, të garantohet një gjykim i
drejtë dhe të respektohen të
drejtat themelore të njeriut.
Gjykatën Speciale e kemi
themeluar për ta hequr një njollë
të zezë nga historia jonë, atë të
pretendimeve për trafikim të
organeve që burojnë nga raporti i
Dick Martyt, e jo për t’ia sjellë
Kosovës një njollë të re, atë të
ndërmarrjes së përbashkët
kriminale, duke vënë në
pikëpyetje karakterin çlirimtar të
luftës sonë”, ka deklaruar Çitaku.
Ajo ka theksuar se Kosova nuk po
shkel asnjë nga detyrimet që ka
marrë përsipër në raport me
Bashkimin Evropian. “Gjykata
Speciale nuk do të mbyllet. Ajo do
të vazhdojë të ekzistojë dhe ta
ushtrojë mandatin e saj. Debati

për ndryshimet ligjore nuk
nënkupton shmangie nga
drejtësia, por synon që procesi të
zhvillohet në përputhje me
parimet e drejtësisë dhe të drejtat
themelore të njeriut”, thotë ajo.
Çitaku ka deklaruar se shkeljet e
të drejtave të njeriut në këtë
proces janë dokumentuar edhe
nga The Bar Human Rights
Committee of England and Wales
(BHRC). “Këto shqetësime
meritojnë vëmendje serioze dhe
trajtim të drejtë”, ka pohuar
Çitaku, duke shtuar se vetë
Dhoma e Specializuar e Gjykatës
Kushtetuese, në vendimin KSC-
CC-2022, paragrafin 83, e ka
trajtuar të drejtën e Kuvendit të
Kosovës për ta kufizuar
juridiksionin e Dhomave të
Specializuara përmes ligjit. “Po
ashtu, presidentja e Komisionit
Evropian, Ursula von der Leyen,
ka deklaruar se Kosovës i takon të
vendosë për ndryshimet ligjore.
Për këtë arsye, qëndrimi i
komisioneres Marta Kos ngre
pikëpyetje për koherencën e
qëndrimeve brenda vetë
Komisionit Evropian. Kuvendi i
Kosovës ka të drejtë dhe
përgjegjësi ta ushtrojë mandatin
kushtetues e ligjor. Deputetët janë
përfaqësues të popullit dhe kanë
detyrim të veprojnë në mbrojtje
të interesit të qytetarëve, të së
vërtetës dhe të drejtësisë. NATO
dhe Bashkimi Evropian kanë
qenë aleatë të UÇK-së dhe të
popullit të Kosovës në rrugëtimin
tonë drejt lirisë. Këtë partneritet e
vlerësojmë thellësisht dhe
besojmë se dialogu, mirëkuptimi
dhe respekti i ndërsjellë janë
rruga përpara. Kuvendi i Kosovës i
ka dyert e hapura. Jemi kurdo të
gatshëm të ulemi, të bisedojmë
dhe ta eliminojmë çdo
keqkuptim. Jam e bindur se, me
mendje të hapur dhe qasje

konstruktive, duke pasur si qëllim
të përbashkët drejtësinë, do t’i
tejkalojmë të gjitha keqkuptimet
dhe në fund do të gjejmë pajtim”,
ka thënë Çitaku.
Ajo ka potencuar se nuk kërkojnë
privilegj dhe as shmangie nga
drejtësia. “Kërkojmë drejtësi të
vërtetë, respektim të të drejtave të
njeriut dhe një proces që nuk e
cenon të vërtetën historike të
luftës sonë çlirimtare. Drejtësia
dhe partneriteti me aleatët tanë
nuk janë në kundërshtim me
njëra-tjetrën. Përkundrazi,
drejtësia është themeli mbi të
cilin ndërtohet besimi”, ka
deklaruar nënkryetarja e
Kuvendit, Vlora Çitaku.
Deklarata e Kosit vjen pasi
Kuvendi i Kosovës miratoi javën e
kaluar ndryshimet në ligjin që
rregullon funksionimin e
Dhomave të Specializuara në
Hagë, të njohura si Gjykata
Speciale. Ndryshimet u
propozuan nga Partia
Demokratike e Kosovës vetëm
pesë ditë pas aktgjykimit të 16
shtatorit, kur Dhomat e
Specializuara dënuan ish-
presidentin e Kosovës, Hashim
Thaçi, dhe tre ish-udhëheqësit e
tjerë të Ushtrisë Çlirimtare të
Kosovës - Kadri Veseli, Jakup
Krasniqi dhe Rexhep Selimi - me
gjithsej 81 vjet burgim. Të katërt u
deklaruan të pafajshëm gjatë
gjithë procesit gjyqësor.
Ndryshimet ligjore synojnë ta
kufizojnë juridiksionin e
Dhomave të Specializuara, duke
ngushtuar periudhën kohore dhe
kategoritë e veprave penale që ato
mund të trajtojnë. Ato
parashohin, ndër të tjera, uljen e
dënimit maksimal me burgim në
15 vjet, mundësinë e ankimimit
në Gjykatën Supreme të Kosovës
dhe vuajtjen e dënimeve në
Kosovë.

HAPET RRUGA PËR ZHBËRJE DHE RISHIKIM TË MARRËVESHJES ME BE-NË

Miratimi i ndryshimeve në Ligjin për Dhomat e Specializuara, më 6 tetor në Kuvendin e Kosovës, ka nxitur reagime
ndërkombëtare. Zyrtarë të lartë të BE-së dhe ambasadorë të vendeve mike e kanë cilësuar të papranueshëm këtë

veprim. Ndërkaq në Kosovë po diskutohet mundësia që ligji të shqyrtohet dhe të rrëzohet nga Dhoma e Specializuar e
Gjykatës Kushtetuese në Hagë, rast për të cilin Kosova paralajmëron hapa të tjerë lidhur me marrëveshjen për Specialen



06 AKTUALEE MËRKURË, 14 TETOR 2026

PRISHTINË, 13 TETOR -
Kryeministri i Kosovës, Albin
Kurti, ka bërë me dije se është
përmbyllur projekti PIAKOS i
Qendrës për Avokim dhe
Trajnime (ATRC), i cili kishte në
fokus rëndësinë e të drejtës së
pronës dhe sigurinë juridike.
Kurti ka theksuar se
dokumentacioni i pronësisë
është thelbësor për garantimin
e të drejtave pronësore, por
edhe për krijimin e mundësive
më të mira për financim, hapjen
e bizneseve dhe zgjerimin e
veprimtarive ekzistuese. Sipas
tij, regjistrimi i pronave në emër
të të dy bashkëshortëve është
rritur 300-fish në më pak se një
dekadë. 

Kurti ka theksuar se në vitin
2016 në Kosovë ishin rreth 100
prona të regjistruara në emër të
të dy bashkëshortëve, ndërsa
sot kjo shifër ka arritur në rreth
31 mijë. Ai ka thënë se
regjistrimi i pronave në emër të
grave përbën një hap drejt
barazisë dhe pavarësisë
ekonomike të tyre, duke u
mundësuar atyre ta mbrojnë
pronësinë dhe të marrin pjesë
në vendimmarrjen për
pasurinë.
Kurti ka ngritur gjithashtu
çështjen e dokumentacionit
kadastral, duke thënë se Serbia
vazhdon të mos e zbatojë
marrëveshjen e 2 shtatorit 2011
për këtë çështje. Sipas tij,

pavarësisht se Bashkimi
Evropian ka ndarë dy milionë
euro për zbatimin e
marrëveshjes, Beogradi zyrtar
nuk ka dorëzuar as kopjet e
dokumentacionit kadastral e as
dokumentet origjinale.
Kurti ka theksuar se mungesa e
këtyre dokumenteve e
vështirëson verifikimin e
historikut të pronave, zgjidhjen e
mospërputhjeve dhe trajtimin e
kontesteve pronësore, ndërsa
pasojat i bartin qytetarët. Ai ka
vlerësuar se kthimi i
dokumentacionit kadastral është
i rëndësishëm për mbrojtjen e të
drejtave pronësore të qytetarëve
dhe garantimin e sigurisë
juridike.

Kurti: Regjistrimi i pronave nga të dy bashkëshortët është rritur 300-fish në më pak se një dekadë

Faton DËRMAKU

PRISHTINË, 13 TETOR - Asociacioni i
Gazetarëve të Kosovës (AGK) dhe
Instituti i Kosovës për Drejtësi
(IKD) kanë shprehur shqetësim
për kanosjen dhe rrezikimin e
sigurisë fizike të gazetarit Lirim
Mehmetaj, themelues i “Vox
Kosova”.
AGK-ja e dënon në termat më të
ashpër aktin e kanosjes së
ndodhur në mbrëmjen e së
hënës, për të cilin është arrestuar
ish-deputeti Gani Geci. Sipas
AGK-së, shprehja e mendimit të
lirë për çështje me interes publik
dhe për figura publike, përfshirë
deputetët, është një e drejtë
themelore në një shtet
demokratik. “Asociacioni i
Gazetarëve të Kosovës shpreh
mirënjohje për reagimin e
shpejtë të Policisë së Kosovës
dhe përkushtimin e Prokurorisë
për ta trajtuar rastin me
seriozitetin që meriton. AGK-ja,
gjithashtu, i bën thirrje Policisë
së Kosovës që të ndërmarrë të
gjitha masat e nevojshme për të
garantuar sigurinë fizike të
Mehmetajt dhe familjes së tij.
Kanosja ndaj gazetarit Mehmetaj
pasqyron klimën e vështirë në të
cilën ushtrohet gazetaria në
Kosovë dhe nevojën urgjente për
t’i dhënë fund intimidimit të
punonjësve të medias. Aktet e
tilla përbëjnë një goditje të rëndë
ndaj lirisë së medias dhe të
drejtës së qytetarëve për t’u
informuar”, thuhet në reagimin e
AGK-së.
Instituti i Kosovës për Drejtësi
(IKD), duke dënuar linçimin
publik, kërcënimet dhe
presionin ndaj gazetarëve Fidan
Jupolli dhe Lirim Mehmetaj, ka
theksuar se këto zhvillime
cenojnë sigurinë e gazetarëve,
lirinë e shprehjes dhe të drejtën e
qytetarëve për t’u informuar.
“Institucionet kanë përgjegjësi
që gazetarët ta ushtrojnë

profesionin pa frikë dhe pa
presion për t’u tërhequr nga
qëndrimet e tyre.
Në rastin e Fidan Jupollit, vjen si
rezultat i qëndrimeve të tij
publike për zhvillimet në vend.
Shqetësimi i ngritur nga
Asociacioni i Gazetarëve të
Kosovës për integritetin fizik të tij
dhe të familjes kërkon trajtim
urgjent dhe serioz institucional.
Etiketimi i gazetarit si i lidhur me
interesa armiqësore, për shkak të
qëndrimeve të tij, rrezikon
sigurinë e tij dhe të familjes së tij.
Në rastin e Lirim Mehmetajt,
gazetari ka deklaruar se është
kërcënuar pas refuzimit për ta
larguar një postim kritik ndaj
deputetit Fatos Geci. Ndalimi i
Gani Gecit për 48 orë nën
dyshimin për kanosje duhet të
pasohet nga hetim i plotë dhe i
paanshëm, duke respektuar
prezumimin e pafajësisë”, është
thënë në reagimin e IKD-së,
duke shtuar se nenet 40 dhe 42 të
Kushtetutës garantojnë lirinë e
shprehjes dhe të medieve. “Neni
10 i Konventës Evropiane për të
Drejtat e Njeriut mbron edhe
shprehjet që shqetësojnë,
kritikën e ashpër dhe satirën
politike, brenda kufijve të
përcaktuar nga Konventa.
Mospajtimi me një gazetar nuk
krijon të drejtë për ta kërcënuar
apo për t’ia diktuar përmbajtjen.
Gazetarët kanë përgjegjësi
profesionale dhe puna e tyre
mund të kritikohet. Pretendimet
për shpifje ose cenim të
reputacionit adresohen përmes
mjeteve ligjore”, thuhet në
reagim. 
IKD kërkon nga Qeveria e
Kosovës të distancohet
menjëherë nga këto veprime,
duke i dënuar publikisht dhe të
kërkojë ndaljen e tyre. 
Gjithashtu, IKD e vlerëson
heshtjen e qeverisë përballë një
situate të tillë si qëndrim që
ushqen perceptimin e tolerimit
dhe u jep shtysë atyre që

ushtrojnë presion ndaj
gazetarëve. “Qeveria duhet të
japë mesazh të qartë se
kërcënimi i gazetarëve është i
papranueshëm, pavarësisht
autorit dhe qëndrimeve të
gazetarit. Kjo përgjegjësi vlen
edhe për subjektet politike, të
cilat duhet të distancohen nga
kërcënimet dhe fushatat
linçuese të mbështetësve të tyre”,
thuhet tutje. 
IKD kërkon edhe nga presidentja

e re e Republikës së Kosovës,
Justina Shiroka-Pula, të reagojë
publikisht dhe pa vonesë ndaj
kësaj situate të krijuar. “Kemi të
bëjmë me të drejta të njeriut të
garantuara me Kushtetutë. Në
ushtrimin e rolit të saj për
garantimin e funksionimit
kushtetues të institucioneve,
sipas nenit 84.2 të Kushtetutës,
Presidentja duhet të dënojë këto
veprime dhe të kërkojë nga
institucionet përgjegjëse

mbrojtjen efektive të gazetarëve.
IKD kërkon nga Policia dhe
Prokurori i Shtetit hetim të
shpejtë, të pavarur dhe efektiv të
kërcënimeve, vlerësim të rrezikut
dhe masa mbrojtëse sipas
nevojës, përfshirë familjarët e
gazetarëve të ekspozuar. Reagimi
institucional duhet të
parandalojë përsëritjen dhe të
sigurojë përgjegjësi sipas ligjit”,
është theksuar në reagimin e
IKD-së.

AGK-ja DHE IKD-ja: LINÇIMI DHE KËRCËNIMET
NDAJ GAZETARËVE KËRKOJNË REAGIM 

TË SHPEJTË DHE TË QARTË INSTITUCIONAL

PRISHTINË, 13 TETOR - Deputeti i
Partisë Demokratike të Kosovës
(PDK), Uran Ismaili, ka bërë me
dije se është konstituuar
Komisioni për Shëndetësi në
Kuvendin e Kosovës, të cilin do
ta drejtojë gjatë kësaj legjislature.
Përmes një postimi, Ismaili ka
thënë se këtë përgjegjësi e merr
me përkushtim, duke theksuar
se çdo qytetar meriton kujdes
shëndetësor në kohë, të sigurt
dhe cilësor, si dhe mbrojtje nga
shpenzimet e larta nga xhepi.
Ai ka rikujtuar se gjatë kohës kur
ishte ministër i Shëndetësisë

kishte nisur reforma me
pacientin në qendër, me
synimin për të ndërtuar
shërbime publike shëndetësore
funksionale dhe të besueshme
për qytetarët.
Ismaili ka vlerësuar se vëmendja
institucionale ndaj shëndetësisë
ka rënë, ndërsa nevojat e
qytetarëve vazhdojnë të jenë të
mëdha. Për këtë arsye, ai ka
thënë se do të angazhohet që
shëndetësia të rikthehet ndër
prioritetet e vendit përmes
veprimeve konkrete,
investimeve të planifikuara mirë

dhe përgjegjësisë për rezultatet.
Kryetari i Komisionit për
Shëndetësi ka theksuar se do t’i
dëgjojë pacientët dhe
profesionistët shëndetësorë, do
ta mbikëqyrë punën e
institucioneve përkatëse dhe do
të angazhohet për zgjidhje që
përmirësojnë kujdesin për
qytetarët dhe kushtet e punës
për punonjësit shëndetësorë.
Sipas Ismailit, suksesi duhet të
matet me atë nëse qytetari e
merr shërbimin e nevojshëm në
kohën e duhur, me cilësi dhe
dinjitet.

Uran Ismaili: Shëndetësia duhet të rikthehet ndër prioritetet e vendit

KOSOVA KËRKON RIKTHIMIN E DIALOGUT 
STRATEGJIK ME SHBA-në NË TAKIMET 

ME SENATORËT AMERIKANË

PRISHTINË, 13 TETOR - Kryetarja e
Kuvendit të Kosovës, Albulena
Haxhiu, ka pritur të martën në
takim auditoren e përgjithshme
Vlora Spanca, të cilën e ka
përgëzuar për punën dhe për
rizgjedhjen në këtë pozitë për
një mandat të ri pesëvjeçar.
Haxhiu ka theksuar rëndësinë e
raporteve të Zyrës Kombëtare të

Auditimit për mbikëqyrjen
parlamentare dhe ka bërë me
dije se Kuvendi në legjislaturën
e njëmbëdhjetë do t’i shqyrtojë
ato me seriozitet. Ajo ka
theksuar se institucionet do të
mbahen përgjegjëse për
zbatimin e rekomandimeve të
auditimit. “Paraja publike iu
përket qytetarëve të cilët kanë të

drejtë të dinë se si shpenzohet
çdo euro e mbledhur nga taksat
e tyre”, ka shkruar Haxhiu.
Kryetarja e Kuvendit ka
nënvizuar se llogaridhënia
është detyrim institucional dhe
parim themelor i sundimit të
ligjit, duke theksuar rëndësinë e
transparencës në shpenzimin e
parasë publike.

Haxhiu takon auditoren e përgjithshme, paralajmëron mbikëqyrje të raporteve të auditimit

Qendresa RAMA

PRISHTINË, 13 TETOR - Presidentja e
Republikës së Kosovës, Justina
Shiroka-Pula, ka pritur në takim
senatorët amerikanë Jeanne
Shaheen dhe Dick Durbin. Në
takim, presidentja ka theksuar se
Republika e Kosovës e çmon lart
mbështetjen bipartizane e të
vazhdueshme të Shteteve të
Bashkuara të Amerikës, aleates
strategjike dhe partneres së
pazëvendësueshme. Në këtë
kontekst, presidentja ka potencuar
nevojën e rikthimit të
menjëhershëm të Dialogut
Strategjik si instrument thelbësor
për thellimin e partneritetit
strategjik dhe për avancimin e
prioriteteve të përbashkëta.
Presidentja Shiroka-Pula ka
nënvizuar se synim parësor i
Republikës së Kosovës mbetet
anëtarësimi në NATO.
“Mbështetja e Shteteve të
Bashkuara është kyçe në këtë
rrugëtim. Anëtarësimi i Kosovës në
NATO do të thotë më shumë siguri
dhe stabilitet jo vetëm për vendin
tonë, por për të gjithë rajonin”, ka
deklaruar Shiroka-Pula. Ajo e ka
falënderuar senatoren Shaheen
për angazhimin dhe kontributin e
vazhdueshëm ndaj Kosovës. 
Në veçanti është vlerësuar
qëndrimi i saj në mbështetje të
vazhdimit të pranisë ushtarake
amerikane në kuadër të KFOR-it. 
Letra dërguar sekretarit të Shtetit,
Marco Rubio, është cilësuar
iniciativë shumë domethënëse,
duke theksuar se kjo prani ka
rëndësi të jashtëzakonshme
strategjike për sigurinë e Kosovës

dhe parandalimin e tensioneve në
rajon.
Presidentja ka rikujtuar edhe
reagimin e vendosur të senatores
Shaheen pas agresionit të 24
shtatorit 2023 të Serbisë në
Banjskë, ku mbeti i vrarë rreshteri
Afrim Bunjaku si dhe thirrjen e saj
për përgjegjësi ndaj autorëve.
Në shenjë falënderimi, presidentja
Shiroka-Pula i ka ndarë senatores
Jeanne Shaheen Medaljen
Presidenciale të Meritave për
mbështetjen e vazhdueshme ndaj
Republikës së Kosovës dhe
kontributin në forcimin e sigurisë,
ruajtjen e paqes dhe promovimin
e stabilitetit në rajon.
Kjo është dekorata e parë e
akorduar nga presidentja Shiroka-
Pula që nga marrja e mandatit.

Osmani me senatorët
amerikanë kërkon

mbështetje për 
anëtarësimin e Kosovës në

NATO

Edhe ish-presidentja e Kosovës,
Vjosa Osmani, ka takuar senatorët
amerikanë Jeanne Shaheen dhe
Dick Durbin gjatë vizitës së tyre në
Kosovë. Përmes një postimi,
Osmani ka shprehur mirënjohje
për mbështetjen e vazhdueshme
të senatorëve amerikanë ndaj
Kosovës, duke theksuar
angazhimin e tyre për paqen,
sigurinë dhe stabilitetin në rajon.
Ajo ka bërë me dije se gjatë takimit
ka kërkuar mbështetjen e tyre për
rrugën e Kosovës drejt
anëtarësimit në NATO si dhe për
nisjen e dialogut strategjik me

Shtetet e Bashkuara të Amerikës,
proces të cilin, sipas saj, e kishte
iniciuar zyrtarisht gjatë mandatit si
presidente.
Osmani ka theksuar gjithashtu
rëndësinë e mbrojtjes së vërtetës
historike për luftën çlirimtare të
Kosovës, duke kundërshtuar
përpjekjet që, sipas saj, synojnë ta
rishkruajnë historinë dhe ta
barazojnë viktimën me agresorin.
Ajo ka thënë se u ka paraqitur
senatorëve argumente historike,
juridike dhe politike kundër
pretendimeve të propagandës
serbe për represion ndaj të
krishterëve në Kosovë.
Sipas Osmanit, këto pretendime
duhet të kundërshtohen përmes
fakteve dhe argumenteve nga
institucionet e Kosovës, ndërsa
liria fetare, bashkëjetesa dhe
respektimi i të drejtave të të
gjithëve mbeten vlera të

rëndësishme të vendit.

Senatorët amerikanë 
takohen edhe me liderët e

opozitës

Senatorët amerikanë Jeanne
Shaheen dhe Dick Durbin janë
takuar edhe me liderët e opozitës. 
Sekretarja e përgjithshme e PDK-
së, njëherësh nënkryetare e
Kuvendit të Kosovës, Vlora Çitaku,
është takuar të martën në
Ambasadën e ShBA-së në
Prishtinë, me senatorët
amerikanë Jeanne Shaheen dhe
Dick Durbin, me të cilët kanë
diskutuar për raportin tonë të
veçantë dhe rëndësinë e rifillimit
të Dialogut Strategjik mes dy
vendeve tona.
Çitaku ka thënë se ShBA-ja ka
qenë pranë nesh në çastet

vendimtare të përpjekjeve për liri
dhe pavarësi.  “Bashkë duam ta
vazhdojmë rrugëtimin drejt një
Kosove më të sigurt, më të
zhvilluar dhe, shpresoj, së shpejti
pjesë e familjes euroatlantike.
UÇK-ja dhe NATO-ja u bënë
bashkë për lirinë e Kosovës dhe
për ta ndalur regjimin gjenocidal
të Serbisë. Ky bashkim shpëtoi jetë
dhe i hapi Kosovës rrugën drejt një
të ardhmeje të lirë e
shpresëdhënëse. Lufta e popullit
tonë ishte e drejtë, e
pashmangshme dhe çlirimtare.
Paraqitja e saj si ‘ndërmarrje e
përbashkët kriminale’ cenon të
vërtetën e asaj që mbrojtëm
bashkë. Këtë të vërtetë do ta
mbrojmë gjithmonë, me krenari,
vendosmëri dhe argumente.
Mirënjohje ShBA-së dhe
senatorëve për vizitën dhe
mbështetjen e vazhdueshme për
Kosovën, edhe në kohët kur kjo
kërkon më shumë angazhim,
vetëmohim e vendosmëri”, ka
thënë ajo pas këtij takimi.
Kryetari i LDK-së, Lumir
Abdixhiku, ka bërë me dije se në
takim ka theksuar nevojën për
rikthimin në Dialogun Strategjik
me ShBA-në. “Kosovës i duhet ta
forcojë besimin dhe
bashkëpunimin me aleatin e saj
më të rëndësishëm. Kjo kërkon
përkushtim, përgjegjësi dhe
veprime konkrete”, ka theksuar
Abdixhiku pas takimit.
Ndërkaq kryetari i Aleancës,
Ardian Gjini, ka theksuar se
integrimi i Kosovës në NATO, me
ndihmën e ShBA-së, është
garancia e vetme për zhvillim të
qëndrueshëm dhe demokraci
stabile, jo vetëm për Kosovën.

PRISHTINË, 13 TETOR - Ministria e
Financave ka ftuar kompanitë
e kualifikuara të konsulencës
që ta shprehin interesimin për
ofrimin e shërbimeve të
verifikimit të pavarur në
kuadër të projektit për
zhvillimin e sektorit financiar

në Kosovë, i mbështetur nga
Banka Botërore.
Projekti mbështetet nga një
financim prej 49.3 milionë
eurosh nga Asociacioni
Ndërkombëtar për Zhvillim
(IDA) dhe synon forcimin e
stabilitetit financiar dhe

promovimin e përfshirjes
financiare në Kosovë. “Përmes
një financimi prej 49.3 milionë
eurosh nga Asociacioni
Ndërkombëtar për Zhvillim
(IDA), projekti synon forcimin
e stabilitetit financiar dhe
promovimin e përfshirjes

financiare në Kosovë, duke
fuqizuar Fondin e Sigurimit të
Depozitave, përmirësuar
qasjen në financa për
ndërmarrjet dhe mbështetur
zhvillimin e sistemeve të
pagesave më të shpejta”, ka
njoftuar Ministria e Financave.

Ministria e Financave hap thirrjen për projektin 49.3 milionë euro për zhvillimin e sektorit financiar

Prishtinë, 13 tetor - Ministrja e
Ekonomisë, Artane Rizvanolli,
priti në takim delegacionin nga
Banka Evropiane e Investimeve
(EIB), me të cilin diskutoi për
ecurinë e projekteve të
mbështetura nga kjo bankë
përmes marrëveshjeve të
kredisë, me fokus në ngrohjen
qendrore dhe burimet e
ripërtërishme të energjisë.
Gjatë takimit diskutuan për

zhvillimet lidhur me projektet
në zbatim dhe shkëmbyen
pikëpamje për mundësitë e
bashkëpunimit në iniciativa
dhe projekte të reja strategjike
në sektorin e energjisë.
Përfaqësuesit e EIB-së
rikonfirmuan gatishmërinë e
bankës për ta mbështetur
Qeverinë e Republikës së
Kosovës në zhvillimin e
projekteve të reja si dhe në

avancimin e proceseve për
disbursimin e kredive. 
Ministrja Rizvanolli falënderoi
EIB-në për partneritetin dhe
mbështetjen e deritanishme,
duke theksuar rëndësinë e
bashkëpunimit të ngushtë për
realizimin e investimeve që
kontribuojnë në rritjen e
sigurisë së furnizimit me energji
dhe përshpejtimin e
tranzicionit energjetik të vendit.

Ministria e Ekonomisë dhe Banka Evropiane e Investimeve diskutojnë për projektet energjetike 

GUVERNATORI ISMAILI TAKON DREJTORESHËN E CEF-it, 
DISKUTOJNË PËR AVANCIMIN E BASHKËPUNIMIT 
DHE NGRITJEN E KAPACITETEVE INSTITUCIONALE

PËRFAQËSUESIT E ZKA-së NË KONFERENCËN RAJONALE PËR
INTEGRITETIN FINANCIAR NË KUADËR TË PROCESIT TË BERLINIT

PRISHTINË, 13 TETOR - Guvernatori
i Bankës Qendrore të Republikës
së Kosovës (BQK), Ahmet Ismaili,
i shoqëruar nga
zëvendësguvernatorja Nesrin
Shileku-Shala, zhvilloi takim me
drejtoreshën e Qendrës për
Ekselencë në Financa (CEF),
Jana Repanšek, e shoqëruar nga
Robert Bauchmueller, zyrtar
kryesor për Strategji, në kuadër
të Takimeve Vjetore 2026 të
Fondit Monetar Ndërkombëtar
(FMN) dhe Grupit të Bankës
Botërore (BB).
Në takim u diskutua për
avancimin e bashkëpunimit
ndërmjet BQK-së dhe CEF-it, me
fokus në ngritjen e kapaciteteve
profesionale dhe institucionale,
zhvillimin e ekspertizës dhe
shkëmbimin e njohurive dhe
praktikave më të mira
ndërkombëtare.
Guvernatori Ismaili paraqiti
reformat dhe prioritetet
strategjike të BQK-së, duke
theksuar rëndësinë e zhvillimit të
vazhdueshëm profesional dhe
forcimit të kapaciteteve
institucionale për përmbushjen
efektive të mandatit dhe
përafrimin me standardet
ndërkombëtare.

Vëmendje e veçantë iu kushtua
koordinimit për realizimin e
aktiviteteve dhe programeve të
përbashkëta të planifikuara si
dhe diskutimit të aspekteve
organizative të ngjarjeve
rajonale, me synim shkëmbimin
e përvojave dhe forcimin e
bashkëpunimit ndërinstituci-
onal në rajon.
Guvernatori Ismaili vlerësoi
partneritetin me CEF-in dhe
kontributin e tij në zhvillimin e
kapaciteteve institucionale, duke
riafirmuar përkushtimin e BQK-
së për zbatimin e aktiviteteve të
përbashkëta dhe thellimin e
mëtejmë të bashkëpunimit.
Takimi është pjesë e
angazhimeve të vazhdueshme të
BQK-së për forcimin e
partneriteteve ndërkombëtare,
zhvillimin e kapaciteteve
institucionale dhe avancimin e
bashkëpunimit rajonal, në
funksion të stabilitetit financiar
dhe zhvillimit të qëndrueshëm të
sektorit financiar të Kosovës.
Po ashtu, guvernatori i Bankës
Qendrore të Republikës së
Kosovës (BQK), Ahmet Ismaili,
ka zhvilluar takim edhe me
Marina Moretti,
zëvendësdrejtoreshë e

Departamentit të Tregjeve
Monetare dhe të Kapitalit
(MCM) të Fondit Monetar
Ndërkombëtar (FMN),
shoqëruar nga Dirk Jan
Grolleman.
Në takim u diskutua për
përparimin e arritur nga BQK-ja
në zbatimin e reformave dhe
rekomandimeve të mbështetura
përmes asistencës teknike të
FMN-së si dhe për prioritetet për

avancimin e mëtejmë të kornizës
rregullative dhe mbikëqyrëse,
forcimin e qëndrueshmërisë së
sektorit financiar dhe ruajtjen e
stabilitetit financiar.
Guvernatori Ismaili paraqiti
përparimin konkret në zbatimin
e SREP-it, përfshirë zhvillimin e
treguesve kyçë të rrezikut dhe të
paralajmërimit të hershëm,
automatizimin e proceseve të
vlerësimit mbikëqyrës dhe

avancimin e Manualit të SREP-it.
Në këtë kontekst, guvernatori
Ismaili vlerësoi mbështetjen e
vazhdueshme të FMN-së për
forcimin e kapaciteteve
institucionale të BQK-së dhe
avancimin e reformave
strukturore në përputhje me
objektivat e Planit Strategjik
2024-2028 dhe standardet
ndërkombëtare.
Guvernatori Ismaili informoi
gjithashtu për përparimin në
modernizimin e infrastrukturës
së pagesave, përfshirë avancimin
e projektit për implementimin e
sistemit të pagesave të shpejta
sipas modelit TIPS Clone si dhe
përgatitjet për anëtarësimin e
Kosovës në Zonën e Vetme të
Pagesave në Euro (SEPA).
Në përfundim, guvernatori
Ismaili, në emër të BQK-së
falënderoi Departamentin MCM
për partneritetin, ekspertizën
dhe mbështetjen e
vazhdueshme, duke ritheksuar
përkushtimin e BQK-së për
vazhdimin e bashkëpunimit me
FMN-në dhe zbatimin e
reformave që forcojnë
qëndrueshmërinë dhe
stabilitetin e sistemit financiar të
Republikës së Kosovës.

Prishtinë, 13 tetor - Drejtori i
Departamentit për Planifikim
Strategjik, Raportim dhe Analiza,
Muhamet Balaj, drejtori i
Departamentit për Metodologji,
Naser Arllati dhe drejtori i
Departamentit të Cilësisë, Fitim
Haliti, të premten morën pjesë në
konferencën rajonale “Përtej
pajtueshmërisë: Ndërtimi i
ekonomive reziliente përmes

integritetit financiar”, organizuar
nga Ministria e Financave e
Republikës së Kosovës në kuadër të
Procesit të Berlinit.
Konferenca mblodhi përfaqësues
të institucioneve vendore dhe
rajonale, organizatave
ndërkombëtare dhe ekspertë të
fushës për të diskutuar
parandalimin dhe luftimin e
financave të paligjshme, forcimin e

bashkëpunimit ndërinstitucional
dhe ndërkufitar, si dhe rëndësinë

e hetimeve financiare dhe
rikuperimit të aseteve të
përfituara nga aktivitetet e
paligjshme. 
Në hapje të konferencës, fjalë
rasti mbajtën ministri i
Financave, Hekuran Murati,
ambasadori i Malit të Zi në
Kosovë, Bernard Çobaj, që
përfaqëson shtetin që kryeson
Procesin e Berlinit këtë vit, si

dhe zëvendësambasadorja e
Gjermanisë në Kosovë, Silke
Bellmann, që përfaqëson
shtetin iniciues të këtij procesi. 
Gjatë diskutimeve pjesëm-
arrësit theksuan rëndësinë e
zbatimit efektiv të standardeve
dhe kërkesave ligjore në
praktikë, koordinimit
institucional dhe shkëmbimit të
informacionit.

Nëse niseni sot në kërkim të
shtatë mrekullive të botës së
lashtë, ju pret një zhgënjim. Do
të kërkoni më kot për të gjetur
diçka më shumë se disa mbetje
të tyre.
Statujat e Mauzoleut të
Halikarnasit gjenden në muze
anembanë botës, por nga vetë
mrekullia ka mbetur fare pak në
vendin ku ngrihej dikur.
Kopshtet e Varura të Babilonisë
janë zhdukur aq plotësisht, sa
studiuesit debatojnë nëse kanë
ekzistuar vërtet. Kolosi i Rodosit,
një statujë e perëndisë Helios që
ngrihej mbi port, u rrëzua nga
një tërmet më pak se 60 vjet pas
ngritjes së tij. Koha ka lënë fare
pak përveç emrave të tyre.
Por vizitoni Gizën dhe do të
shihni se Piramida e Madhe e
Khufut, e njohur edhe si
Piramida e Keopsit, qëndron
ende në këmbë. Më e vjetra nga
Shtatë Mrekullitë është
njëkohësisht e vetmja që ka
mbijetuar në pjesën më të
madhe, pavarësisht
mijëvjeçarëve të gërryerjes nga
kushtet atmosferike dhe
plaçkitjeve të vizitorëve.
Qëndroni përpara përsosmërisë
gjeometrike të kësaj piramide, të
ndërtuar me miliona blloqe guri
gëlqeror, dhe do të përjetoni të
njëjtën mrekullim që kanë ndier
të gjithë ata që e kanë parë prej
mijëra vjetësh. Piramidat janë
bërë simbol i përfytyrimit që
publiku ka për Egjiptin e lashtë,
duke nxitur shumë keqkuptime
dhe teori pseudoarkeologjike.
Por historia e tyre e vërtetë mund
të na tregojë shumë për jetën
dhe vdekjen e egjiptianëve.

Piramidat: përse 
u ndërtuan këto 

monumente gjigante?

Piramidat e Egjiptit ishin aq
madhështore dhe aq të
ndryshme nga çdo ndërtim tjetër
njerëzor, sa për mijëra vjet kanë
ushqyer legjenda për origjinën
dhe përdorimin e tyre. Piramida
e Madhe e Gizës ishte ndërtesa
më e lartë në botë për gati 4 000
vjet. Në një kohë kur shumica e
njerëzve kishin parë vetëm
ndërtesa njëkatëshe ose
dykatëshe, vetë mendimi se
mund të ndërtoheshin struktura
të tilla dukej i pabesueshëm.
Autori i lashtë Diodori i Siçilisë
vërente se ato “nuk duken si
vepra të realizuara ngadalë nga
duart e njerëzve, por si një krijim
i beftë, sikur t’i kishte bërë
ndonjë perëndi dhe t’i kishte
vendosur të plota në rërën
përreth”.
Jo të gjithëve u bënin përshtypje
piramidat. Plini Plaku i
përshkruante si “shfaqje të kota
dhe të zbrazëta madhështie”, të
ndërtuara për faraonët.
Ai shkruante: “Në të vërtetë,
shumica pohojnë se i vetmi
motiv për ndërtimin e tyre ishte
ose vendosmëria për të mos ua

lënë thesaret pasardhësve apo
rivalëve që mund të
komplotonin për t’u zënë
vendin, ose dëshira për të mos i
lënë shtresat e ulëta pa punë”.
Studimet arkeologjike dhe një
kuptim më i mirë i kulturës
egjiptiane na kanë lejuar të
depërtojmë më thellë në
misteret e piramidave.
Është e pamundur të flasësh për
Egjiptin e lashtë pa folur për
fenë, sepse e gjithë bota e
egjiptianëve ishte e lidhur me
hyjnoren. Faraonët
konsideroheshin të dërguar që
qëndronin mes njerëzve të
zakonshëm dhe perëndive. Për
sa kohë faraoni kryente
detyrimet e duhura fetare,
mirëqenia e vendit do të ruhej.
Dhe roli i tij nuk përfundonte me
vdekjen.

Piramidat dhe udhëtimi i
faraonëve drejt 

përjetësisë

Për egjiptianët e lashtë, ideja se
shpirti i tyre do të mbijetonte në
jetën e përtejme kishte rëndësi të
jashtëzakonshme. Për ta
garantuar këtë, duheshin kryer
shumë rite e rituale dhe duhej
ruajtur trupi i tyre fizik. Besimet
fetare evoluuan gjatë mijëra
vjetëve të qytetërimit egjiptian,
por përgjithësisht mendohej se,
pas vdekjes, dy pjesë të shpirtit,
të njohura si “ba” dhe “ka”, duhej
të ribashkoheshin për të formuar
një qenie shpirtërore të quajtur
“akh”, e cila të konsiderohej e
denjë për të jetuar me perënditë.
Mumifikimi ishte vetëm hapi i
parë në rrugën drejt pavdekësisë

dhe trupit i nevojitej një vend i
përshtatshëm prehjeje. Por për
faraonët, piramida nuk ishte
thjesht një varr. Ajo ishte edhe
qendra e një kompleksi funeral,
ku ndodheshin tempuj në të cilët
priftërinjtë do të luteshin për
shpirtrat e tyre në përjetësi. Sot,
shumë prej këtyre komplekseve
të tempujve janë zhdukur, duke
krijuar përshtypjen se piramidat
ngriheshin të vetmuara në
madhështinë e tyre.
Për të zbuluar synimet e
ndërtuesve të tyre, duhet të
shohim brenda piramidave. Nga
piramidat e dinastisë së pestë,
rreth vitit 2500 para erës sonë, na
vjen një varg mbishkrimesh të
njohura si “Tekstet e
Piramidave”. Ato përshkruajnë se
si duhej trajtuar faraoni i vdekur
dhe i japin shpirtit të të ndjerit
udhëzime për të kapërcyer sfidat
që i prisnin egjiptianët në botën
e përtejme.
Çdo shpirt duhej të përshkonte
botën e nëndheshme dhe
rreziqet e saj të shumta, përpara
se t’i jepej jeta e përjetshme.
Duheshin kaluar një sërë
gjykimesh, për të cilat ishte e
nevojshme të njiheshin
përgjigjet e sakta. Këto
gdhendeshin në muret e
dhomave të disa piramidave, si
një ndihmë për kujtesën e të
vdekurve. Piramida e Unasit
përmban tekste që i tregojnë
faraonit të vdekur si të sigurojë
bekimin e perëndive: “Ra dhe
Thot, më merrni me vete, që të
ha nga ajo që hani ju, që të pi nga
ajo që pini ju, që të jetoj me atë
me të cilën jetoni ju, që të ulem
mbi atë ku uleni ju, që të jem i
fortë prej asaj që ju bën të fortë,

që të lundroj me atë me të cilën
lundroni ju”.
Thuhej se perëndia Ra lundronte
nëpër qiej me një anije diellore të
njohur si “Varka e Miliona
Vjetëve”. Disa varka me përmasa
të plota janë gjetur të varrosura
pranë piramidave, çka sugjeron
se ato ishin menduar për t’i
mundësuar faraonit të
bashkohej me perënditë.
Piramidat ishin varre me
përmasa të pabesueshme,
megjithatë nuk duket se ishin
pajisur me një luks të
paimagjinueshëm, si ai që
dëshmojnë thesaret e dhomës së
varrimit të Tutankhamonit. Në
piramidat më të vogla, të
ngritura për mbretëreshat, janë
gjetur disa stoli, por asgjë që t’u
afrohet sasive marramendëse të
arit që shumica e njerëzve mund
të përfytyrojnë. Ishte vetë
piramida shfaqja e pasurisë që
synonte të garantonte një jetë të
begatë në botën e përtejme, më
shumë sesa sendet e varrosura
brenda saj.
Por, sigurisht, këto piramida
magjepsëse nuk u shfaqën
rastësisht nga rëra e Egjiptit. Si
arritën ndërtuesit, përmes
përpjekjeve dhe gabimeve, te
këto monumente jetëgjata?

Piramidat e para: nga
mastabat te piramida me

shkallë

“Qytetërimi i Egjiptit të lashtë”
është një emërtim që e përdorim
për të përshkruar një periudhë
mbi 3.000-vjeçare. Por kështu
rrezikojmë ta përfytyrojmë
Egjiptin e lashtë si një shoqëri të

pandryshueshme. Në të vërtetë,
gjatë kësaj periudhe pati shumë
zhvillime në mënyrën si
qeverisej Egjipti, si i adhuronin
njerëzit perënditë dhe çfarë arti
krijonin.
Zhvillimi i piramidave, dhjetëra
prej të cilave gjenden të
shpërndara në peizazhin
egjiptian, na ndihmon të
kuptojmë më thellë historinë e
ndërtuesve të tyre.
Meqë është më e madhja dhe më
e lehta për t’u vizituar nga të
gjitha piramidat egjiptiane,
shumica e njerëzve
përqendrohen te Piramida e
Madhe e Gizës. Kjo mund të
krijojë përshtypjen se të gjitha
piramidat janë të njëjta dhe
ndryshojnë vetëm nga
madhësia. Megjithatë,
arkeologët kanë zbuluar se rruga
drejt ndërtimit të Piramidës së
Madhe ishte e mbushur si me
dështime, ashtu edhe me risi të
frymëzuara.
Piramida më e vjetër e njohur
duket krejt ndryshe nga
piramidat me faqe të lëmuara që
përfytyrojnë shumica e njerëzve.
Kjo ndodh sepse piramidat
evoluuan nga një formë më e
hershme varri madhështor, e
njohur si “mastaba”. Mastaba
ishte një ndërtim drejtkëndor me
mure të pjerrëta, prej guri ose
tullash balte, shpesh me një
faltore brenda strukturës për
nderimin e të vdekurve dhe me
një dhomë varrimi poshtë saj.
Arkitektit mbretëror Imhotep i
atribuohet krijimi i një projekti
rrënjësisht të ri varri për faraonin
Djoser, i cili sundoi në shekullin
XXVII para erës sonë si
themelues i dinastisë së tretë.

PIRAMIDAT: NGA RITUALET E SHENJTA 
TE THESARET E FSHEHURA 

Sekretet dhe misteret nga lashtësia: zbuloni përse u ndërtuan piramidat, këto mrekulli të botës së lashtë.

Piramida e Djoserit në Sakarë
njihet më mirë si Piramida me
Shkallë, sepse përfaqëson një
formë të ndërmjetme mes
mastabës dhe piramidës së
mirëfilltë. Duket se ajo kaloi
nëpër disa faza zhvillimi, duke
përfunduar në atë që, në thelb,
janë gjashtë mastaba me
përmasa gjithnjë e më të vogla, të
vendosura njëra mbi tjetrën për
të krijuar një formë afërsisht
piramidale.
Pasi u shpik kjo formë varri, që
ngrihet 60 metra lart dhe dikur
ishte e veshur me gur gëlqeror të
bardhë e të lëmuar, faraonët
pasues kërkuan struktura po aq
mbresëlënëse për eshtrat e tyre.
Pasardhësi i Djoserit,
Sekhemkheti, me sa duket
vendosi se donte një monument
edhe më të lartë. Aty pranë nisi
ndërtimi i një piramide që do të
kishte shtatë shkallë.
Fatkeqësisht për këtë faraon,
sundimi i tij i shkurtër nuk la
kohë për përfundimin e saj.
Niveli i vetëm i ndërtuar i
piramidës mbeti i humbur deri
në vitet 1950, ndaj ajo njihet si
Piramida e Varrosur.

Piramidat e 
Sneferut: dështimet që

çuan drejt përsosjes

Vetëm gjatë sundimit të faraonit
Sneferu, rreth vitit 2600 para erës
sonë, piramidat filluan të
merrnin formën që njohim sot.
Sneferu me sa duket ishte aq i
magjepsur nga ideja e varrimit
në një piramidë, sa urdhëroi
ndërtimin e të paktën tri të
tillave, duke u përpjekur të
përsoste varrin e vet. Tri
piramidat e Sneferut na japin
dëshmitë më të qarta se si këto
ndërtime evoluuan përmes
dështimeve të përsëritura.
Piramida e Meidumit sot nuk i
ngjan aspak një piramide. Ajo
ngrihet si një kullë e lartë e
rrethuar nga rrënojat, por ishte
piramida e parë me faqe të
drejta. Dështimi është një rrezik
që shoqëron çdo përpjekje për
diçka të re, dhe Meidumi ishte
një projekt i dështuar. Ajo nisi si
një piramidë me shkallë, por në
një fazë të vonë të ndërtimit iu
shtua një veshje me sipërfaqe të
lëmuar.
Fatkeqësisht, kjo shtresë e
jashtme u ndërtua duke u shtrirë
përtej strukturës fillestare dhe
mbështetej mbi rërë, jo mbi
shkëmb. Duket se shiu dobësoi
bazën e ndërtimit, duke
shkaktuar rrëshqitjen
katastrofike të shtresave të
jashtme.
Piramida tjetër e Sneferut njihet
si Piramida e Thyer. Pamja e saj
karakteristike, me ndryshimin e
pjerrësisë, mund të jetë pasojë e
mësimeve të nxjerra nga
ndërtimi i Piramidës së
Meidumit. Gjysma e poshtme e
piramidës ngrihet me një kënd
prej 54 gradësh, por më pas
pjerrësia ndryshon papritur në
një kënd më të butë, prej 43
gradësh. Mendohet se, pas
shembjes së Piramidës së
Meidumit, ndërtuesit kuptuan se
faqe kaq të pjerrëta do ta
dobësonin strukturën.
Piramida e fundit e ndërtuar nga
Sneferu është Piramida e Kuqe,
me faqet me pjerrësi 43 gradë që

ishin përdorur gjatë ndërtimit të
Piramidës së Thyer. Kjo është
piramida e parë me faqe të drejta
e ndërtuar me sukses në Egjipt
dhe u bë modeli për të gjitha
piramidat e mëvonshme.
Pikërisht gjatë sundimit të
Khufut, djalit të Sneferut,
piramidat e Egjiptit arritën
lartësinë e tyre më të madhe, kur
ai urdhëroi ndërtimin e
Piramidës së Madhe në Gizë si
vendin e tij të fundit të prehjes.

Piramidat dhe ndërtuesit
e tyre: kush punonte në
kantieret e faraonëve?

Është gabim t’i shohësh
piramidat dhe të mendosh
vetëm për mbretërit që ato
synonin të nderonin.
Sipërmarrje të tilla kolosale
kërkonin punën fizike të një
numri shumë të madh njerëzish.
Shkrimtari grek Herodoti
pohonte se rruga përgjatë së cilës
tërhiqeshin blloqet për
Piramidën e Madhe u ndërtua
për dhjetë vjet nga grupe që
numëronin 100.000 burra.
Shifra e tij mund të jetë
jashtëzakonisht e ekzagjeruar,
pasi do të ishte e pamundur që
kaq shumë njerëz të punonin
njëkohësisht në kantierin e
piramidës. Por nuk ka dyshim se
në çdo fazë të ngritjes së
piramidave nevojiteshin mijëra
punëtorë.
Autorët e lashtë besonin se
piramidat ishin ndërtuar me
punën e skllevërve. Por kërkimet
arkeologjike po zbulojnë gjithnjë
e më shumë për punëtorët, për
mënyrën si jetonin dhe vdisnin,
si edhe për mënyrën si
ngriheshin piramidat.
Megjithëse faraoni, me pushtetin
e tij të ngjashëm me atë të një
perëndie, mund t’i urdhëronte
nënshtetasit të bënin gjithçka,
punëtorët e piramidave ishin
njerëz të lirë, të ushqyer mirë dhe
të strehuar me shpenzimet e
shtetit. Janë zbuluar fshatra të
ndërtuara posaçërisht për
strehimin e tyre, së bashku me
një pasuri tekstesh në papirus
dhe sendesh personale të
njerëzve që jetonin aty.
Për të ndërtuar një piramidë,
fillimisht duhet të mbledhësh
fuqinë punëtore. Vlerësimet
moderne për numrin e njerëzve
të nevojshëm për ndërtimin e
Piramidës së Madhe ndryshojnë,
por ka të ngjarë të ketë pasur një
bërthamë prej rreth 4.000
mjeshtërish të punimit të gurit
dhe punëtorësh të guroreve.
Ata mund ta ndërtonin një
piramidë brenda rreth 20 vjetëve,
por do të kishin nevojë për
mbështetjen e afro 20.000
njerëzve të tjerë, që tërhiqnin
blloqet e gurit, përgatisnin të
gjitha pajisjet e nevojshme dhe
siguronin ushqimin e
punëtorëve. Ky ishte një numër i
konsiderueshëm, në një kohë
kur popullsia e Egjiptit ishte
ndoshta dy deri në tre milionë
banorë. Nevojiteshin gjithashtu
shumë administratorë dhe
arkitektë, që projekti të ecte sipas
afateve.
Në atë periudhë, popullsia e
Egjiptit merrej kryesisht me
bujqësi. Por për shkak të regjimit
të Nilit, një pjesë e madhe e saj
nuk mund të punonte për muaj

të tërë. Përmbytja e përvitshme e
Nilit ishte e domosdoshme për
bujqësinë, sepse shpërndante
dhe pjellor nëpër fusha.
Megjithatë, kur niveli i lumit
ishte i lartë, puna në tokë bëhej e
pamundur.
Këta punëtorë që mbeteshin
përkohësisht pa punë mund të
angazhoheshin në projekte
mbretërore, si piramidat, si një
detyrim ndaj faraonit. Meqë
faraoni konsiderohej
gjysmëhyjnor, punëtorët mund
ta shihnin punën për varrin e tij
edhe si një akt fetar, që synonte
të siguronte vazhdimësinë e
begatisë së Egjiptit.

Piramidat: si 
përgatitej terreni dhe

transportoheshin gurët?

Për të nisur ndërtimin e një
piramide, fillimisht duhej
pastruar vendi. Pas fundosjes
katastrofike të terrenit në
piramidën e Meidumit,
ndërtuesit u kujdesën që të
ndërtonin drejtpërdrejt mbi
bazën shkëmbore. Terreni duhej
matur, shënuar dhe niveluar.
Duket se kjo arrihej duke hapur
një rrjet kanalesh në sipërfaqen e
zgjedhur dhe duke i mbushur
me ujë. Më pas shkëmbi mund të
hiqej deri në nivelin e ujit, për të
siguruar që sipërfaqja të ishte e
rrafshët.
Pastaj duhej ndërtuar bërthama
qendrore e piramidës. Në rastin e
Piramidës së Madhe të Gizës,
struktura kryesore përbëhet nga
rreth 2,3 milionë blloqe guri
gëlqeror, secili me peshë prej
disa tonësh. Pasi ato
vendoseshin në pozicion,
shtohej një veshje prej guri
gëlqeror të bardhë e të lustruar.
Dimë shumë për mënyrën si
nxirrej ky gur i bardhë i veçantë
dhe si transportohej drejt
piramidave, falë zbulimit të
jashtëzakonshëm të papirusit
më të vjetër të shkruar. I njohur si
“Ditari i Mererit”, ai regjistron
veprimtarinë e një mbikëqyrësi
punimesh të quajtur Merer, duke
treguar si nxirrej guri gëlqeror i
bardhë dhe si transportohej me
varka përgjatë Nilit drejt
Piramidës së Madhe në Gizë.
Nga ky zbulim dimë se Mereri
drejtonte një grup prej rreth 40
varkëtarësh, të cilët
transportonin afro 200 blloqe në
muaj nga guroret drejt
piramidave. Kërkimet e fundit
kanë zbuluar se 31 piramida
ndodhen përgjatë një dege të
Nilit që tashmë është tharë. Kjo
sugjeron se blloqet
transportoheshin përmes ujit
deri shumë pranë kantierit të
ndërtimit.
Mund të hedhim një vështrim
edhe në jetën e atyre që
zhvendosnin gurët e piramidave,
falë mbishkrimeve që lanë në
vende të vështira për t’u arritur.
Prej tyre dimë se grupet e
punëtorëve që ndërtuan
piramidat i vinin vetes emra si
“Miqtë e Khufut” ose “Pijanecët
e Menkaurës”.
Në majë vendosej një gur
përmbyllës, i quajtur
“piramidion”. Ndonjëherë ky
gur vishej me ar, argjend ose
bakër, që të shkëlqente duke
pasqyruar dritën e diellit.
Piramidioni kishte një

domethënie të veçantë, sepse
lidhej me gurin Benben të
përmendur në besimin
egjiptian. Sipas rrëfimeve, guri
Benben ishte toka e parë që u
ngrit mbi ujërat zanafillore.
Shembuj të tillë janë gjetur
edhe mbi varret e individëve
privatë, çka sugjeron se të
gjithë dëshironin të lidheshin
me gurin Benben. Ata të
faraonëve ishin thjesht më
madhështorë se shumica e të
tjerëve.

Piramidat dhe misteri i
ngritjes së blloqeve

E gjithë kjo punë me gurin,
përfshirë nxjerrjen e blloqeve
në gurore, kryhej me vegla të
thjeshta prej guri, druri dhe
bakri. Për të ndërtuar
piramidat nevojiteshin fuqi
njerëzore dhe durim; kjo është
thuajse gjithçka që mund të
thuhet me siguri për ndërtimin
e tyre. Njerëzit e lashtësisë
ishin po aq të pasigurt për
mënyrën si ishin ndërtuar sa
studiuesit e sotëm.

Si transportoheshin bllo-
qet deri në majë të

piramidës?

Pa vinça, ndërtuesit nuk mund
t’i ngrinin gurët drejtpërdrejt
nga një nivel në tjetrin. Me
shumë gjasë ndërtoheshin
rampa të mëdha, në mënyrë që
blloqet të tërhiqeshin mbi slita,
por edhe forma e këtyre
rampave mbetet objekt debati.
A kishte një rampë të vetme të
gjatë, që shtrihej nga piramida
drejt terrenit përreth, apo një
rampë që mbështillej në formë
spiraleje përgjatë faqeve të saj?
Është hedhur edhe ideja se
brenda strukturës së piramidës
ndërtoheshin rampa të
brendshme.
Autorit të lashtë Diodor të
Siçilisë i kishin thënë se rampat
bëheshin prej kripe dhe se, pasi
përfundonte ndërtimi, lumi
devijohej për t’i tretur e
zhdukur. Diodori nuk e besonte
këtë shpjegim.
Sido që të funksiononte,
sistemi duhej të ishte efikas. Që
Piramida e Madhe të ndërtohej
për 20 vjet, do të duhej të
vendosej një bllok çdo pesë
minuta, nëse ekipet punonin
pa ndërprerje, ditë e natë.
Megjithatë, ndërtimi i
piramidave ka një sekret që e
bën punën më të lehtë sa më
shumë ato ngrihen, dhe ky
buron nga forma e tyre
gjeometrike. Meqë piramidat
ngushtohen drejt majës, çdo
nivel kërkon shumë më pak
blloqe se ai poshtë tij.
Kur një piramidë ka arritur një
të tretën e lartësisë së saj të
përgjithshme, janë vendosur dy
të tretat e numrit të
përgjithshëm të blloqeve. Kur
ka arritur gjysmën e lartësisë,
pothuajse 90 për qind e
blloqeve janë tashmë në vend.

Piramidat përballë gra-
bitësve dhe shkatërrimit

Piramidat ishin ndërtuar si
vende të përjetshme prehjeje

për faraonët. Në këtë mision,
ato dështuan. Të gjitha u
plaçkitën që në lashtësi dhe të
gjithë sarkofagët që dikur
mbanin mumiet e faraonëve
brenda tyre janë bosh.
Strukturat gjigante të
piramidave përbënin një
objektiv tepër joshës për
grabitësit e varreve, të cilët e
dinin mirë se çfarë thesaresh
duhej të gjendeshin brenda
tyre.
Dhomat e varrimit brenda
piramidave janë sot kryesisht të
zbrazëta dhe sarkofagët e tyre
prej guri nuk mbajnë asgjë më
shumë se pluhur. Mbetjet
njerëzore që janë zbuluar
shpesh i përkasin një kohe
shumë më të vonshme ose
përbëhen nga copëza fare të
vogla kockash. Grabitësit e
dinin se brenda fashave të
mumies së një faraoni
gjendeshin hajmali prej ari dhe
i shqyenin trupat për t’i marrë.
Sundimtarët e mëvonshëm
zgjodhën të varroseshin në
varre nëntokësore më pak të
dukshme, në përpjekje për t’i
shpëtuar kësaj plaçkitjeje pas
vdekjes.
Megjithëse piramidat ishin
krijuar si vende me rëndësi të
shenjtë, kalimi i kohës bëri që
banorët vendas të mos i
shihnin më me të njëjtin
nderim. I gjithë ai gur gëlqeror i
bardhë e vezullues u
konsiderua tepër i vlefshëm për
t’u lënë në varre të vjetra. Ai u
hoq dhe u ripërdor në ndërtime
të tjera, duke lënë vetëm disa
mbetje të shpërndara që na
japin një ide se sa madhështore
dukeshin dikur piramidat.

Piramidat: fundi i
epokës së artë dhe
sekretet që mbeten

Epoka e artë e ndërtimit të
piramidave përfundoi në
shekullin XVI para erës sonë.
Piramida e Ahmosit sot është
pak më shumë se një pirg gurësh
të papërpunuar dhe nuk
dëshmon as projektimin
elegant, as punën e
jashtëzakonshme të Piramidës
së Madhe, të ndërtuar gati një
mijë vjet më herët.
Në të vërtetë, ajo u ndërtua duke
grumbulluar një masë gurësh e
mbetjesh dhe duke e mbuluar
me një shtresë të jashtme guri
gëlqeror. Kur kjo shtresë u hoq
më vonë për t’u përdorur në
ndërtesa të tjera, piramida
thjesht u shpërbë.
Duket se piramidat ishin bërë
një luks që Egjipti nuk mund t’ia
lejonte më vetes. Edhe rrënojat e
piramidave të tilla mund të na
tregojnë shumë për historinë e
vërtetë të Egjiptit të lashtë, duke
zbuluar përmasat e fuqisë
punëtore dhe të burimeve që një
faraon mund të vinte në
shërbim të tij.
Dhe piramidat kanë ende
shumë sekrete për të zbuluar. Në
vitin 2023, shkencëtarët
përdorën muonet, grimca që
krijohen kur rrezet kozmike
godasin atmosferën, për të
zbuluar një dhomë të madhe në
thellësi të Piramidës së Madhe.
Piramidat mund të jenë të
lashta, por gjithmonë kanë diçka
të re për të na zbuluar. / bota.al

PRISHTINË, 13 TETOR - Cristiano
Ronaldo vazhdon t’i afrohet një
prej objektivave më të mëdha në
karrierë, numrit të 1000 golave.
Sulmuesi i Al Nassrit ka shënuar
golin e 981 në karrierë, në
fitoren 3-1 ndaj Neftchi

Fargonas së Uzbekistanit, në
kuadër të xhiros së dytë të fazës
së ligës në Ligën e Kampionëve
të Azisë.
Superylli portugez, 41-vjeçar,
realizoi për rezultatin 2-0 në
minutën e 42-të, duke e

ndihmuar skuadrën saudite të
krijonte epërsi të rëndësishme
që në pjesën e parë. Ronaldo
qëndroi në fushë deri në
përfundim të takimit.
Me këtë gol pesë herë fituesi i
Topit të Artë ka mbetur vetëm 19

gola larg shifrës historike prej 1
000 realizimeve në karrierë.
Ronaldo vazhdon kështu garën
kundër kohës për të arritur një
rekord që do ta vuloste edhe më
shumë vendin e tij në historinë e
futbollit botëror.

Ronaldo nuk ndalet, shënon golin e 981

PRISHTINË, 13 TETOR - Federata e
Basketbollit e Kosovës (FBK)
ka përmbyllur pjesëmarrjen në
FIBA Europe U14 Get-
Together 2026, që u mbajt nga
9 deri më 11 tetor në Tallin të
Estonisë.

FBK-ja u përfaqësua nga
Granit Rugova dhe trajnerët
Jeton Nixha e Zyrije Pireva.
Gjatë tri ditëve pjesëmarrësit
shkëmbyen përvoja dhe njo-
huri për zhvillimin e basket-
bollit te gjeneratat e reja,

përmes klinikave të FIBA-s,
sesioneve teorike e praktike
dhe diskutimeve me ekspertë
evropianë.
Pjesë e aktivitetit ishte edhe
takimi i parë me partnerët e
projektit Hoops4Schools, duke

hapur mundësi të reja
bashkëpunimi.
FBK-ja vazhdon angazhimin
për zhvillimin e talenteve të
rinj, ngritjen profesionale të
trajnerëve dhe avancimin e
basketbollit në Kosovë.

FBK-ja përmbyll me sukses pjesëmarrjen në FIBA Europe U14 Get-Together në Estoni 

PRISHTINË, 13 TETOR - Federata
Bullgare e Futbollit (BFS) po
shqyrton mundësinë e afrimit
të ish-trajnerit të Shqipërisë,
por mediet bullgare japin
versione të ndryshme për
negociatat dhe shanset e tij për
t’u emëruar.
Sylvinho rikthehet në qendër të
vëmendjes së medieve
ballkanike, këtë herë si një nga
kandidatët për ta marrë
drejtimin e kombëtares
bullgare. Federata Bullgare e
Futbollit (BFS) është në kërkim
të një trajneri të ri pas largimit
të Aleksandër Dimitrovit,
ndërsa emri i brazilianit po
përmendet gjithnjë e më shumë
në mediet vendase. Sipas
raportimeve të “Match
Telegraph”, drejtuesit e futbollit
bullgar janë të gatshëm t’i
ofrojnë Sylvinhos një pagë prej
një milion eurosh në vit, shifër

që do të përbënte rekord për një
trajner të kombëtares bullgare.
Në këtë paketë financiare
parashikohet të përfshihet edhe
stafi teknik i tij. 
Presidenti i federatës, Georgi
Ivanov, pritet të diskutojë
mundësinë e emërimit me
trajnerin brazilian në Milano,
pasi oferta të shqyrtohet nga

Komiteti Ekzekutiv. Sipas të
njëjtave raportime, synimi i
BFS-së është që Sylvinho ta
marrë drejtimin e skuadrës
kombëtare nga 1 janari.
Megjithatë, pengesa kryesore
mbetet financiare. Gjatë
periudhës së tij në krye të
Shqipërisë, Sylvinho përfitonte
rreth një milion euro në vit,

ndërsa stafi i tij kishte një kosto
shtesë prej rreth 500 mijë
eurosh. Për një federatë me
burime të kufizuara financiare,
përballimi i një pakete të tillë
nuk është një çështje e thjeshtë.
Por pikërisht kur emri i
brazilianit po fiton terren,
mediet bullgare kundërshtojnë
njëra-tjetrën. Gazeta “24
Chasa”, në një artikull të
publikuar mëngjesin e 9 tetorit,
pretendon se nuk ka gjasa që
Sylvinho ta marrë drejtimin e
kombëtares dhe se emërimi i tij
nuk është në rendin e ditës.
Sipas saj, emri i ish-trajnerit të
Shqipërisë është propozuar nga
presidenti Ivanov, por kjo nuk
do të thotë se ai është kandidati
që do të zgjidhet.
Nga ana tjetër, raportimi i
“Match Telegraph”, i publikuar
më vonë po atë ditë, flet për një
ofertë konkrete prej një milion

eurosh në vit dhe për kontakte
të pritshme mes palëve. Kjo
mospërputhje lë të hapur
pikëpyetjen nëse BFS-ja po
negocion realisht me
brazilianin apo nëse emri i tij
është ende vetëm një nga
alternativat në diskutim.
Në listën e kandidatëve të
përmendur nga mediet bullgare
janë edhe Aleksandar Janković
dhe Eduard Iordănescu, ndërsa
federata nuk ka konfirmuar
zyrtarisht asnjë emërim.
Sylvinho, i cili udhëhoqi
Shqipërinë drejt kualifikimit në
Euro 2024, mbetet kështu një
nga emrat më të përfolur për
stolin bullgar. Megjithatë, deri
në një njoftim zyrtar, oferta e
raportuar dhe mundësia e
emërimit të tij duhen trajtuar si
informacione mediatike, jo si
një marrëveshje e përfunduar.
(TCh)

SYLVINHO DREJT KOMBËTARES BULLGARE, 
ZBULOHET OFERTA PREJ NJË MILION EUROSH

PRISHTINË, 13 TETOR - Gjyqtari
Genc Nuza do të jetë sërish
pjesë e një ndeshjeje të
rëndësishme në arenën
ndërkombëtare, duke
përfaqësuar futbollin e Kosovës
në garat evropiane.
Nuza është deleguar nga UEFA
si gjyqtar kryesor në përballjen
ndërmjet FC Twente dhe FC
Thun, e vlefshme për fazën e
ligës në Ligën e Konferencës, e
cila zhvillohet më 15 tetor në
Enschede të Holandës.
Në këtë takim gjyqtari kosovar
do ta ketë përkrahjen e
bashkëkombësve të tij në ekipin

e arbitrimit. Granit Hyseni dhe
Fatmir Sekiraqa do të jenë
asistentët e tij, ndërsa Mentor

Ajeti është caktuar gjyqtar i
katërt. Në ekipin e arbitrimit do
të jetë edhe Alban Shala në rolin
e AVAR-it.
Delegimi i Nuzës në këtë
përballje evropiane përbën një
tjetër vlerësim për punën dhe
profesionalizmin e gjyqtarëve
kosovarë të cilët po vazhdojnë të
jenë të pranishëm në garat e
organizuara nga UEFA.
Përfshirja e një ekipi të tërë
kosovar të arbitrimit në një
ndeshje të këtij niveli dëshmon
besimin e institucioneve
evropiane në përgatitjen dhe
cilësinë e gjyqtarëve nga Kosova.

GENC NUZA, GJYQTAR 
KRYESOR NË NDESHJEN 

E LIGËS SË KONFERENCËS

MBAPPE ËSHTË GATI TË THYEJË
NJË REKORD TË MADH TË

MESSIT NË LIGËN E KAMPIONËVE
PRISHTINË, 13 TETOR - Kylian
Mbappe është vetëm një hap
larg shkrimit të emrit në librat e
historisë së futbollit evropian.
Nëse sulmuesi francez do të
luajë për Real Madridin kundër
Romës në Ligën e Kampionëve,
ai do ta arrijë rekordin e 100
paraqitjeve në garën elitare të
Evropës, duke u bërë lojtari më i
ri i të gjitha kohëve që e arrin
këtë sukses.
Lojtari francez aktualisht ka 99
ndeshje në këtë garë, të
shpërndara në periudhat e tij
me Monacon (9), Paris Saint-
Germain (64) dhe Real Madridin
(26).
Me 27 vjeç e 298 ditë, Mbappe

do të kalojë rekordin e mbajtur
më parë nga Lionel Messi, i cili
kompletoi 100 ndeshje në
moshën 28 vjeç e 84 ditë.
Në një kthesë të çuditshme të
fatit, ikona argjentinase vendosi
rekordin e tij gjatë një ndeshjeje
kundër Romës në shtator 2015 -
i njëjti kundërshtar kundër të
cilit numri 10 i Real Madridit
mund ta shënojë këtë rekord sot.

- “Lisi Group” SH.P.K. me numër Unik
Identifikues: 810845167 bënë ulje të
kapitalit nga 140,000.00 në 1000.

- Vjosa (Jusuf) Gradinaj, shpall të
pavlefshme certifikatën e dhënies së
Provimit të Jurisprudencës, me nr.
91/2017, të lëshuar në Prishtinë më
13.03.2017, për provimin e jurispru-
dencës të dhënë më 31.01.2017, nga
Ministria e Drejtësisë.

- Vjosa Jusuf Gradinaj  shpall të pavlef-
shme  diplomën  LL.M. (Master) në
Kontrata dhe të Drejtën Komerciale,
në emër të, nr. 1689, të lëshuar më
27.02.2018, nga Universiteti i
Prishtinës “Hasan Prishtina” –
Fakulteti Juridik.

- “Master Build SRL Dega në Kosovë”
shpall të pavlefshme certifikatën e biz-
nesit me nr. Unik Identifikues:
811932583.

- Thot Ratkoceri shpall të pavlefshme
dëftesat si dhe diplomën e shkollës së
mesme “28 Nëntori” shkolla Teknike
Prishtinë.

- Driton Bucaj shpall te pavlefshme
dëftesat e kl l - Vlll shfmu “ Abdyl
Frasheri “ Prizren.

- Armend Hoxhaj shpall te pavlefshme
3 dëftesat dhe diplomën Q K “11
Marsi “ Prizren.

- Trim Rezniqi shpall të pavlefshme
dëftesën e kl.10 të sh.m.p “Gjon N.
Kazazi” Gjakovë.

- Sokol Haxhikadrija shpall të pavlef-
shme diplomën e gjimnazit “Hajdar
Dushi” Gjakovë. 

- Elidon Pylla B.I. shpall të pavlefshme
certifikatën e TVSH-së,  me nr.
33049408.

- Elidon Pylla B.I. shpall të pavlefshme
certifikatën e biznesit me nr.
811149542 të lëshuar nga ARBK.

- Genti Kurhasku shpall të pavlefshme
certifikatën e maturës shtetërore të
sh.m. mjekësisë “Hysni Zajmi”
Gjakovë.

- Sebastjan Prenka shpall të pavlef-
shme dëftesën e plotë shf.f.m.u
“Ahmet Rrustemi” Bec Gjakovë  nga kl.
1-5 dhe 6-9.

- Xhelal Halilosmani shpall të pavlef-
shme dëftesat dhe diplomën e sh.m.
Ekonomike “Kadri Kusari” Gjakovë.

- Diana Morina shpall të pavlefshme
dëftesat e kl. 1.2.3.4 dhe diplomën e
Gjimnazit “Hajdar Dushi” Gjakovë.

- Albana Gjocaj nga Juniku shpall të
pavlefshme diplomën e universiteti
Publik “Fehmi Agani” Gjakovë, drejtimi
Infermieri, Bachelor me nr. 104.

>> SHPALLJE TË VOGLA <<

U bënë 18 vjet nga ndarja e më të dashurit tonë

Milaim H.Misini
(23.04.1938 - 13.10.2008)

Vdekja të ndau nga Jeta, por jo nga zemrat tona.

E përkujtojnë Familja Misini nga Prishtina dhe Korretica e Ulët.

